
1AIARALDEA #180 2023ko maiatzaren 3a

  
OROZKOROCK: 
Kontzertuetatik harago 
doan eskaintza osatu dute 
hilaren 19 eta 20rako 18 or.

EUSKALGINTZA KONTSEILUA:
Hauteskundeetara aurkeztutako 
zerrendei nota jarri diete, hizkuntza 
irizpideak jarraituta 10-11 or.

A I A R A L D E A  hemen
2023 · 05 · 03

WWW.AIARALDEA.EUS

#180
DOAN

Futbola eta
indarkeria, 
kultura 
beraren 
bi alde?

AMURRIO  3
Galder Barbado eta 

Aitor Zelaia, helegiteen 

ebazpenaren zain
Astebete igaro da Espainiako 
Auzitegi Gorena bi gazteen 
auzia aztertzeko bildu zenetik

URDUÑA 5
Urduñan gerraostean lan 

behartua baliatu zutela 

egiaztatu dute
Presoen lan behartua baliatu 
zuten Udalak eta Aldundiak 
1937 eta 1941 artean

KULTURA 21
Piszifaktoriaren Hau ez 

da gerra bat antzezlana, 

estreinatzear
Maiatzaren 10ean taularatuko 
dute obra Gasteizko Printzipal 
aretoan

KIROLA 24
Bizkaiko 1. mailara 

igotzea lortu du CD 

Orduñak
Igoera matematikoa lortu du 
denboraldiko azkenarreko 
partidan 5-0 gailendu ostean

Argazkia: Cris GDPhoto



2 AIARALDEA #180 2023ko maiatzaren 3a

herriz herri

Amurrio

Mendiko Eskolako sukaldeko 
langileek protesta abiatu dute, 
Eusko Jaurlaritzak lankide bat 
gutxiagorekin utzi ostean

Mobilizatzeari ekin dio Amurrioko Mendiko Eskolako hezkuntza komunitateak, jantokian piztutako 
gaztaka bat dela eta. Izan ere, lau langile izatetik hiru izatera igaro dira bertan, eta baldintza 
horietan ez die denborarik emango egin beharreko zeregin guztiak betetzeko. 

Testua 
Aitor Aspuru Saez

Mendiko Eskolako sukaldeko 
langileek protesta hasi dute sala-
tzeko lau behargin izatetik hiru 
izatera igaro direla. Printzipioz, 
lan txikiak egin gabe uzteari ekin 
diote, jarduera bera betetzeko giza 
baliabideak ia laurden batean mu-
rriztu baitizkiete.

Eskolako hezkuntza komuni-
tateak bat egin du langileen alda-
rriekin, eta bi elkarretaratze egin 
dituzte dagoeneko eskolaren au-
rrean sukaldeko langileek, zen-
bait irakaslek eta Guraso Elkar-
teak elkarrekin.

Aipatzekoa da Mendiko Eskola-

ko sukaldariek 290 umeri ematen 
dietela bazkaria eta egungo egoe-
ran 50 ikasleko ratiotik kanpo dau-
dela. "Ahal dugun moduan egiten 
dugu lan", aipatu dio Aiaraldea Ko-
munikabideari behargin batek.

Lan erreforma
Gatazkaren muina da Espai-

niako Gobernuak egindako lan 
erreformaren aldaketa, langi-
leek azaldu dutenez. Horren on-
dorioz, behin-behineko laguntza 
kontratuek ezin dute iraun sei hi-
labete baino gehiago. Hau da, Eus-
ko Jaurlaritzak falta den sukalda-
riaren lanpostua sortu beharko 
luke, ikasturteak 9 hilabete irau-
ten baitu.

Cateringa
Horren ordez, Hezkuntza Sai-

lak proposatu du catering zerbi-
tzua baliatzea; baina, ikastetxean 
ez daude ados. "Aurten 50 umeri 
emango diete cateringeko janaria 
eta hurrengo ikasturtean guztiak 
izango dira, ziur. Horrek ez dau-
ka zentzurik, hemen azpiegiturak 
ditugu propio gure bazkaria pres-
tatzeko", azaldu du sukaldarieta-
ko batek.

Protesta gehiago
Eusko Jaurlaritzak luzatu ez 

duen kontratuaren bidez, langile 
batek egunero sei orduko jarduera 
zuen sukaldean eta, besteak beste, 
platerak jaso eta garbitzen zituen. 

Hori guztia egiteko tarterik ez du-
tenez, langileek zenbait lan egitea-
ri utzi diote protesta gisa, baina ez 
dute baztertzen bestelako egitas-
moak abiatzea. "Eusko Jaurlari-
tzak bazekien ikasturte hasieran 
hau gertatuko zela, ezin gara ho-
rrela ibili hiru hilabetez", aldarri-
katu du langileetako batek.

Egoera berdinean
Lan erreformaren eragina ez da 

bakarrik Amurrion nabaritu. Be-
rez, EAEko ikastetxe guztiak dau-
de ataka berean. Adibidez, Latio-
rro Ikastetxean lau orduz aritzen 
zen langile bat, babes moduan, 
eta kontratua agortzean kalera-
tu dute.

Bi elkarretaratze egin ditzte dagoeneko eskolaren aurrean. Mendiko Eskolako Guraso Elkartea

Sukaldeko 
langile bat 
gutxiagorekin 
geratu direnez, 
50 ikasle 
ratiotik kanpo 
geratu dira 
eta Eusko 
Jaurlaritzak 
catering 
zerbitzua 
kontratatu du 
eurentzat

Amurrio

herriz herri

Galder Barbado eta Aitor Zelaiaren 
alde mobilizatzen hasi dira berriz, 
Espainiako Auzitegi Gorena helegiteak 
baloratzeko bildu delako

Astebete igaro da Espainiako Auzitegi Gorena bildu zenetik Galder Barbado eta Aitor Zelaiaren 
aurkako sententziari defentsak zein fiskaltzak jarritako helegiteak aztertzeko. Edozein unetan 
plazaratu dezake ebazpena, eta elkartasun dinamika berraktibatu dute horregatik. 

Testua 
Aitor Aspuru Saez

Albiste hau edozein unetan ge-
ratu daiteke desfasatuta. Izan ere, 
duela astebete bildu zen Espainia-
ko Auzitegi Gorena Galder Barba-
do gazte amurrioarraren eta Ai-
tor Zelaia gasteiztarraren senten-
tziari defentsak zein fiskaltzak ja-
rritako helegiteak aztertzeko, eta 
edozein unetan argitaratu dezake 
ebazpena. 

Angela Murillok lau urteko espe-
txe zigorra ezarri zien, “helburu te-
rroristarekin lehergailuak egiteko 
elementuak gordetzeagatik”. Fis-
kaltzak zortzi urteko zigorra eska-
tzen zuen eta defentsak, aldiz, ab-
soluzioa.

Hori dela eta, berriz aktibatu 
dute bi gazteen aldeko elkartasun 
ekimena, "edozein unetan atxilo-

tu ahal dituztela" iritzita. Elkarre-
taratze jendetsuak egin zituzten ira-
gan apirilaren 26an Amurrion, Agu-
rainen eta Gasteizen, ANkerkeriari 
Stop! plataformak deituta.

Plataformak "amesgaiztotzat" jo 
du bi gazteen kontrako epaiketa eta 
gogoratu du bost urte bete direla 
atxilotu zituztenetik. Egungo egoe-
raren aurrean, eta aintzat hartuta 
Barbado eta Zelaia edozein unetan 
espetxeratu ditzaketela, elkartasun 
jardueretan parte hartzeko gonbi-
dapena zabaldu dute: "Orain inoiz 
baino gehiago, hurrengo deialdie-
tara adi egon eta Auzitegi Gorena-
ren sententziak dakarrenari eran-
tzuteko deia egiten dugu".

Bost urteko prozesua
Galder Barbado Bonilla eta Ai-

tor Zelaia Ibarreta 2019ko otsaila-
ren 7an atxilotu zituen Ertzaintzak, 

lehergailuen gordailu batekin lotu-
tako operazioan.

Bi gazte arabarrek sei hilabete 
igaro zituzten behin-behineko es-
petxealdian; Madrilgo Soto del Rea-
len aurrena eta Zaragozako Daro-
ca espetxean gerora, Amurriotik 
367 kilometrotara. 2019ko abuz-
tuan baldintzapean aske geratu zi-
ren Auzitegi Nazionalean egitekoa 
zen epaiketaren zain.

Epaiketa Madrilen
COVID-19aren pandemiak atze-

ratu egin zuen bi gazteen aurkako 
epaiketa, eta ez zen 2021eko urta-
rrilera arte burutu. Bien bitartean, 
Barbado eta Zelaiaren egunerokoa 
baldintzatuta egon da: astero epai-
tegian aurkeztu beharra, Espainia-
ko Estatutik ateratzeko debekua eta 
jarraipen polizial zorrotza ezarri 
dizkiete.

2021eko urtarrilaren 21ean eta 
22an egin zen epaiketa Madrilgo 
Auzitegi Nazionalean. Jose Perals 
fiskalak (Altsasuko gazteen kasuko 
berak) 8 urteko espetxe zigorra eta 
7 urteko baldintzapeko askatasuna 
eskatu zuen bi gazteentzat, mate-
rial lehergarria helburu terroriste-
kin gordetzea egotzita. Angela Mu-
rillo izan zen epailea, Bateragune 
kasua eraman zuen epaile bera.

Helegitea
Defentsak eta akusazioak hele-

gite bana aurkeztu zuten Espainia-
ko Auzitegi Gorenean. Defentsak 
bi gazteen absoluzioa eskatu zuen, 
epaiketak iraun bitartean akusa-
zioak Durana herrian aurkitutako 
bidoia bi gazteekin erlazionatzerik 
izan ez zuela ulertuta. Akusazioak, 
bere aldetik, 8 urteko espetxe zigo-
rra ezartzearen alde egin zuen. 

Elkarretaratze jendetsuak egin zituzten duela astebete Amurrion, Agurainen eta Gasteizen. Aiaraldea.eus

Duela astebete 
bildu zen 
Espainiako 
Auzitegi 
Gorena bi 
gazteen 
aurkako 
sententziari 
defentsak 
zein fiskaltzak 
jarritako 
helegiteak 
aztertzeko

Laudio

herriz herri

“87 pertsona kaleratu 
gaituzte eta greba 
mugagabean gaude”

Testua 
Txabi Alvarado Bañares

EDURNE IBARRETXE LOPEZ 
(Laudio, 1985) ELA sindikatuko or-
dezkaria da Implika enpresan. Api-
rilaren 18an jaso zuen kaleratze gu-
tuna, Bilboko beste 86 lankiderekin 
batera. 35 egun daramatzate greba 
mugagabean, Enplegua Erregula-
tzeko Espedientearen aurka. 

Implika enpresa ez da oso ezagu-
na Aiaraldean. Non dago eta zertan 
aritzen da?

Egoitza nagusia Bilbon dago, bai-
na Espainiako Estatuan beste hain-
bat bulego daude. Madrilen, adibi-
dez, bi zeuden, eta horietako bat itxi 
egin dute dagoeneko. Bartzelonan, 
Valladoliden edota Andaluzian ere 
du presentzia. Hezkuntza ez-arau-
tua eskaintzen du, ikastaroen eta 
lanbide heziketaren bidez. Aiaral-
deko hiru pertsona gaude Bilboko 
egoitzan lanean. 

Greba mugagabean zaudete en-
presak ezarri duen Enplegua Erre-
gulatzeko Espedientearen aurka.

Bai. Espainiako Estatuan guztira 
130 pertsona kaleratu nahi dituzte, 
gehienak Bilbon. Bilboko 87 langi-
lek gaur -apirilak 17- jaso dugu ka-
leratze gutuna. Lanean zeudenei es-
kuz eman diete eta greban gaudenoi 
email eta burofax bidez jakinarazi 
digute. 

Antolakuntzari eta ekoizpenari lo-
tutako kausak argudiatu ditu enpre-
sak, baina ez du ezer frogatu. Txos-
tenean kontsumo ohiturak baino ez 
dira aipatzen argudio moduan. Edu-

ca Bidco taldeak erosi zuen Impli-
ka iazko udan, eta argudiatzen dute 
jada ez dituztela departamentu ba-
tzuk behar.

Hasieran esan ziguten denak ber-
din jarraituko zuela, baina azaroan 
gure orain arteko CEOa (Zigor Ma-
ritxalar) kaleratu zuten eta eurek 
hartu zuten kontrola. Abenduan 
jada ikusten genuen gauzak asko 
aldatzen ari zirela.  336 langile gara 
guztira Espainiako Estatuan, eta Bil-
bon 130 gara.

Hau da, Bilbon egingo dituzte ka-
leratze gehienak.

Hori da. Bilbon zerbitzu zen-
tralak eskaintzen ditugu, eta hori 
da kendu nahi dutena. Zeregin 
horiek bere gain hartu ditu tal-
deak eta beste enpresa batzueta-
ra bideratu du lana. Azaroan ken-
du zizkiguten funtzio gehienak. 
Kaleratzerik ez egotea eta Enplegua 
Erregulatzeko Espedientea kentzea 

eskatzen dugu, bidegabea eta justifi-
kaziorik gabekoa delako. Ez digute 
ezer azaldu. Uste dugu enpresa-era-
baki bat izan dela, kostuak merkatu 
eta irabaziak handitzeko. 

Mobilizazio ugari ere egin ditu-
zue.

Bai, egunero egiten ditugu elka-
rreratzeak eta manifestazioak gure 
egoitzen aurrean, eta baita Mas-
terD-ren bulegoen aurrean ere, tal-
de bereko beste enpresa bat delako.

Zer nolako jarraipena izaten ari 
da greba?

%60koa gutxi gorabehera, baina 
greba egiten gauden gehienak ikas-
leei zerbitzua ematen diegunak 
gara. Horregatik, min handia egin 
diogu enpresari. Greba kentzea es-
katu digute “bake soziala” egon da-
din, baina Enplegua Erregulatze-
ko Espedientea kendu ezean guk ez 
dugu greba utziko.

ELAko ordezkaria da Edurne Ibarretxe Lopez.  Aiaraldea.eus

Euskaraz modu 
autogestionatuan 
ikasi eta bizitzeko

Testua 
Txabi Alvarado Bañares

Urte erdiko ibilbidea bete du da-
goeneko Euskaraske ekimenak. 
Orbeko Etxean sortu zen taldea 
2022ko urrian, Euskaraldiaren 
atarian. “Hasierako asmoa zen 
euskaraz hitz egiteko eta prakti-
katzeko gunea sortzea, euskara-
ren inguruko hainbat jarduera 
antolatzearekin batera”, azaldu 
dute proiektuaren sustatzaileek.

Gardeako baserri okupatuan 
ostegunero egiten dituzte batzar 
irekiak, eta bertan planteatu zu-
ten ideia. “Orbeko Etxeko kideek 
gogoz hartu zuten proposame-
na. Beraz, guztiok elkarlanean 
forma ematen hasi ginen Euska-
raske izango zenari”.

Ostiralero
Ostiralero elkartzen dira talde-

ko kideak, Orbeko etxean arra-
tsaldeko zortzietan. Orduan era-
bakitzen dute zer eta nola egin. 
Hainbat jarduera antolatu dituzte 
urritik hona. “Esate baterako, La-
muza-Arraño naturgunearen blo-
garen aurkezpena, buru osasuna-
ri buruzko jardunaldiak, Txori Ur-
dinak liburuaren aurkezpena, fil-
meren baten proiekzioa… “.

Beste ostiral batzuetan, aldiz, 
elkarrekin egotera mugatzen 
dira, aitortu dutenez:  “Musika en-
tzun eta zerbait hartzen dugun bi-
tartean hitz egin ohi  dugu. Orbe-
koko taberna irekita dago eta ja-
nari beganoa eta barazkijalea ja-
teko edo dastatzeko aukera pare-
gabea egon ohi da”.

“Giro akademikotik kanpo”
Helburu nagusi bat zuten di-

namikaren sustatzaileek: euska-
raz “giro akademikotik kanpo eta 
kidetasun ingurune batean” bizi 
ahal izatea. “Zoritxarrez, gure 
inguruan askotan ez da euskara  
erabiltzen. Alde batetik, dakite-
nak ez dira animatzen eta, beste 
aldetik, ikasten ari garenak edo 
maila handiegirik ez dugunok ez 
gara erabiltzera ausartzen, ohitu-
ra faltagatik”.

Horregatik, euskara “konple-
xu eta presiorik” gabe sustatzen 
dute, eta pozik daude orain arte 
bizitzako esperientziekin. “Oso 
polita eta aberasgarria da hainbat 
mailatako jendearekin egotea eta 
ikustea nola laguntzen diogun el-
karri. Batzuek hamaika aldiz gal-
detzen dugu nola esaten den nor 
nori nork lehenaldian edo hitzen 
bat. Horrela asko ikasten dugu, 
hau da, bestei entzunez edo kar-
telak eginez, besteak beste”.

“Zuk zeuk egizu filosofia” dute 
oinarri. “Taldeko kideok eraba-
kitzen dugu zein den proiektua, 
zer egiten dugun eta nola gauza-
tuko dugun. Ez gaude programa 
instituzional bati lotuta, ezta diru-
laguntzei ere, eta maila eta adin 
guztietarako gune irekia da”.

“Kidetasuna” eta “ikuspegi po-
litiko partekatua” ere dira Euska-
raske  ekimenaren osagai garran-
tzitsuak. Epe labur zein luzera 
begira, ildo beretik jarraitu nahi 
dute, euskaraz bizitzen:  “Gure ar-
tean ikastea eta gozatzea eta zer-
bait kolektiboa sortzea dugu hel-
buru”.

Testua 
Jone Gartzia Gerra

Javier Gomezek, EHUko iker-
tzaile doktore eta Euskadiko erre-
presio frankistaren inguruko 
hainbat lanen egileak, Urduñan 
1937 eta 1941 urteen artean eginda-
ko gatibu-lanak aztertu ditu Uda-
laren enkarguz. Zehazki, behar-
tutako lanen dimentsio kuantitati-
boak eta kualitatiboak ikertu ditu.

Urduñako Udalak ezagutze-
ra eman duenez, ikerketa horrek 
egiaztatu du "Urduñako Udalak 
eta Bizkaiko Foru Aldundiak kon-
tzentrazio-esparruan eta Espe-
txe Zentralean presoak etengabe 
erabili zituztela, gerraren ondo-
rioz suntsitutako espazio publi-
koa eta azpiegiturak berrosatzeko 
ez ezik, era guztietako obra publi-
ko eta pribatuak egiteko etengabe-
ko lan-brigada gisa ere”. Lanaren 
emaitzak Udalak memoria histori-
koa zabaltzeko duen web orriaren 
bidez jarriko dituzte herritarren 
eta interesdun guztien eskura.

Udalak azaldutakoaren arabe-
ra, azterketa bi dokumentu nagu-
sitan dago banatuta. Alde batetik, 
“udalerriko praktika esklabista 
aztertu eta berregiten” duen iker-

keta historikoa dago, non testuin-
guruarekin batera, biktimei eta 
biktimagileei buruzko datuak ere 
ematen diren. Horrez gain, iker-
ketaren emaitzak, udal-esparruan 
txertatzeko ondorioak eta gomen-
dioak ere jasotzen ditu azterlanak.

Bigarren dokumentua guz-
tiz grafikoa da. Inoiz ikusi gabe-
ko zenbait irudi biltzen dituen 
baliabide sorta da, eta horiekin 
Udalak bilatzen duena da “herri-
tarrek presoen aurkako errepre-
sioa bisualki berregiteko aukera 
izan dezaten”.

Urduña

herriz herri

Artziniega

Udalak eta Aldundiak 1937 
eta 1941 artean presoen 
lan behartua baliatu zutela 
egiaztatu du ikerketa batek

Garaiko Espetxe Zentraleko presoek konpondu zuten Txarlazoko Antiguako Ama Birjinaren Monumentua.  Aiaraldea.eus

Era guztietako 
obra publiko 
eta pribatuak 
egiteko baliatu 
zituzten 
presoak

Hiru hilabeteren 
buruan eraiki nahi dute 
Barcenako skate parkea

Testua 
Izar Mendiguren Cosgaya

Skate parkea izango du Ar-
tziniegak gutxi barru. Barcena 
eremuan kokatuko dute azpie-
gitura. "Pista inguratzen duen 
pareta errespetatu dugu, Mus-
kerrak elkarteak eskatu gisa, 
anfibio zein ornogabe anitzek 
bertan jarrai dezaten", azaldu 

du Joseba Vivanco alkateak.
Hiru hilabetetan bukatzea au-
rreikusi dute, gobernuburua-
ren hitzetan. Gastuei dagokie-
nez, 100.000 euro balioko ditu 
obrak, baina Arabako Foru Al-
dundiko Garabide programa-
ren bidez finantzatuko dute 
%50a. Futbol zelaiaren eta 
aparkalekuaren artean eraiki-
ko dute kirol eremu berria.

Azpiegituraren planoak zabaldu dituzte.  Artziniegako Udala

Arrankudiaga-Zollo

herriz herri

Baranbio
Hilaren 14an emitituko 
dute Herri Txiki Infernu 
Handi programaren 
Arrankudiaga eta 
Zolloko atala

Testua 
Txabi Alvarado Bañares

Arrankudiaga-Zollo bisita-
tu du ETB1eko Herri Txiki Infer-
nu Handi saioak. Iragan ostegu-
nean egin zuten grabatutako el-
karrizketen proiekzioa Arran-
kudiagako plazan, herritarren 
erreakzioak jasotzeko. Ehundik 
gora bizilagun bertaratu ziren 
Mikel Pagadi eta Miren Nogales 
aurkezleek eta Sebastian Liza-
so bertsolariak dinamizatutako 
ekitaldira, eta barreak izan ziren 
nagusi proiekzio osoan zehar. 

Maiatzaren 14an emitituko 
da programa ETB1en, 22:30ean. 
Udalerriko hainbat bizilagun 
agertzen dira saioan, Etxeba-
rria aita-seme trikitilariak edo-
ta Itziar Duoandikoetxea alkate 
ohia, besteak beste. 

Arrankudiaga eta Zollokoa-
rekin, hiru dira orain arte He-
rri Txiki Infernu Handi saioak 
Aiaraldean grabatu dituen ata-
lak. Aiaran egin zuten lehena, 
2016ko urrian, eta handik bi hi-
labetera grabatu zuten Orozko-
koa. 2020ko urrian, aldiz, Artzi-
niegara bertaratu ziren.

Alokairurako bi etxebizitza 
eskainiko dituzte, biztanleak 
erakartzeko

Testua 
Aitor Aspuru Saez

Baranbioko Administrazio Ba-
tzarrak apustu garrantzitsua egin 
du biztanle gehiago erakartzeko 
eta aste bat barru lanak hasiko 
dira "nesken eskola ohiean eta ira-
kasleen etxebizitza ohiean". Erai-
kinak birgaitu ondoren, alokai-
ruan eskainiko dituzte. Konpon-
ketak urtebetean amaitzea aurrei-
kusi dute.

Obrek 365.000 euro balioko dute, 
eta Eusko Jaurlaritzak 100.000 eu-
roko ekarpena egingo du. Araba-
ko Foru Aldundiak, aldiz, 25.000 
euro bideratuko ditu. Gainera-
koa Baranbiok berak hartuko du 
bere gain, hau da, 240.000 euroko 
inbertsioa.

Edonola ere, Baranbiok eta Eus-
ko Jaurlaritzak oraindik adostu 
behar dute zein eredu erabiliko 
den alokairurako, baita baldin-
tzak ere.

Saiakera anitz
Proiektua egikaritzeko bidea, 

ordea, ez da erraza izan. Jesus 
Mari Bernaola Baranbioko Admi-
nistrazio Batzarreko presidenteak 
azaldu duen moduan, 2008an lur-
saila erosi zuten 12 etxebitza erai-
kitzeko, baina adreiluaren krisial-
diak bete-betean eragin zion egi-
tasmoari, eta bertan behera utzi 
behar izan zuten. "Proiektua be-
rriro mahai gainean jarri genue-
nean Eusko Jaurlaritzaren arauak 
erabat aldatu zituzten eta ezinez-
koa da han ezer egitea" azaldu 
dute.

Gero, Babes Ofizialeko Etxebizi-
tzak sortzeko ekimena abiatu zu-
ten, eta beste erakundeetako diru-
laguntzak ere eskuratu zituzten. 
Ordea, Baranbiok egin behar zuen 
erabilera dela medio, Zuzkidu-
ra-alojamendua zen definizio le-
gal egokiena eta dena ezerezean 
utzi eta berregin zuten proiektua 
esparru horretan sartzeko.

Baserriak erortzear
Jesus Mari Bernaolaren ustez, 

herri txiki guztiek dituzte arazoak 
herritar berriak lortzeko. Baran-
bioren kasuan, ordea, badago 
gehitu behar den aldagaia: "Ba-
serri asko daude hutsik, baina ja-
beek ez dute nahi ez saldu, ez alo-
katu". Bernaolaren aburuz, base-
rriak gizartearen ondarea dira, 
eta gehienak erortzear daude. 
Hortaz, erakunde publikoei tres-
nak sor ditzaten exijitu die, hori 
gerta ez dadin.

Baranbioren kokapen bikaina azpimarratu du Jesus Mari Bernaolak.  Aiaraldea.eus

“Baserri asko 
daude hutsik, 
baina jabeek 
ez dute nahi 
ez saldu, ez 
alokatu”

Iragan ostegunean grabatu zuten saioa Arrankudiagako plazan.  Aiaraldea.eus

Aiaraldea

herriz herri

AP68ko langileak 
mobilizatzen hasi 
dira, hitzarmen 
kolektiboaren eske

Testua 
Jone Gartzia Gerra

LSB-USO sindikatuak deituta, 
mobilizatzeari ekin diote AP68 
autobideko Bizkaiko eta Ara-
bako eremuko langileek. Apiri-
laren 21ean eman zuten lehen 
urratsa. Bi orduko elkarretara-
tzea egin zuten Orozkoko bide-
sariaren parean,  bertan baitu-
te egoitza.

AP68 autobidea MITMA tal-
dearen barruan dagoen Gru-
po Abertis Autopistas enpresak 
kudeatzen du. 2019ko abendua-
ren 5ean Bizkaiko eta Arabako 
lurrak gurutzatzen dituzten 77 
kilometroak bi lurralde histori-
ko hauetako Foru Aldundien es-
kumen izatera igaro ziren. Hala 
ere, 2026ra bitarte Abertisek ku-
deatuko du autobidea, urte ho-
rretan amaitzen baita emanda-
ko kontzesioa.

Araban eta Bizkaian 70 langile 
baino gehiago daude eta ez dakite 

zer gertatuko den 2026tik aurrera 
euren lanpostuekin. Horregatik 
abiatu zuten duela urtebete bai-
no gehiago hitzarmen kolektibo 
bateratu baten aldeko negozia-
keta. Helburua, langileak irtee-
ra traumatikorik gabe berkokatu 
ahal izatea da; hau da, nahi du-
ten langileek hurrengo enpresa 
kudeatzailean subrogatzeko au-
kera izatea eta nahi ez dutenek 
bidegabeko kaleratze baten sa-
ria jasotzea.

Horrez gaiz, Abertisek kudea-
tzen dituen beste autobideetako 
langileen baldintza berak eska-
tzen dituzte, eta langileen ero-
sahalmena bermatu dadila.

Horregatik guztiagatik hasi 
dira mobilizatzen eta aurreratu 
dute Bizkaiko eta Arabako Foru 
Aldundiekin harremanetan ja-
rriko direla. Negoziazioek blo-
keatuta jarraitzekotan, mobiliza-
zio-egutegia adostuko dutela au-
rreratu dute langileek, eta ez dute 
lanuzterik egitea baztertzen.

Bi orduko elkarretaratzea egin zuten Orozkoko bidesariaren parean. Aiaraldea.eus

Markak hautsi dituzte 
Tubacexen irabaziek

Testua 
Jone Gartzia Gerra

2023ko lehen hiruhilabeteko 
emaitzak plazaratu ditu Tubace-
xek. Enpresaren arabera, inoiz-
ko hiruhilabeterik onena izan da. 
Zehazki, salmentetan 232,2 milioi 
euro lortu ditu Tubacexek 2023ko 
urtarrilaren 1etik martxoaren 31ra 
bitartean; %46,9 gehiago iazko tarte 

berarekin alderatuta. Hori irabazie-
tara eramanda, ordea, hazkundea 
are handiagoa da: 2022ko lehen hi-
ruhilekoan 3,4 milioi lortu zituen en-
presak. Aurten, aldiz, 10 milioi euro 
lortu ditu (%196,3 gehiago).

Era berean, 1.650 milioi euroko 
eskaera-zorroa duela adierazi du 
multinazionalak eta, horri esker, 
urte oparoa izango duela aurreiku-
si du. 

Ehunka lagun 
Araba Euskarazen 
alde martxan

Ehunka lagun bildu ditu Aresketa eta Laudio Ikastolek 
Araba Euskarazen alde eginiko martxak.

Ehunka parte hartzaile bildu 
dituzte San Prudentzio 
bezperako erretretek

Jendetsuak izan dira aurten San Prudentzioren omenez Aiaraldean eginiko erretretak. Ehunka 
lagun bildu dira Laudio zein Amurrion eginiko danborradetan, eguraldi ona lagun. Horrez gain, 
barraskilo dastatzeek ere arrakasta nabarmena izan dute. 

argazki erreportajea

ESKOLEN KALEJIRAK
Laudio eta Amurrioko eskoletako ikasle, 
irakasle eta gurasoak izan ziren kalera 
ateratzen lehenak. Kalejirak egin zituzten 
lehenbizi, eta herrietako plaza nagusietan aritu 
ziren gero danborra jotzen. 

argazki erreportajea

HELDUEN ERRETRETAK, BEREZIKI 
ARRAKASTATSUAK
Eskolen emanaldiaren ostean, danbor hotsek berriz hartu 
zuten Amurrio arratsaldean. San Anton plazan egin zuten 
erretreta, eta dozenaka lagun bertaratu ziren emanaldiaz 
eta barraskilo kazolez gozatzera. Ilara luzea sortu zen 
mokadua eskuratzeko, eta saioa amaitu baino lehen hustu 
zuten lapikoa. Laudioko Rakatapla elkarteko kideek, aldiz, 
gaueko hamabietan egin zuten erretreta, eta oso pozik daude 
izandako harrerarekin, “bereziki jendetsua” izan zelako. 
Gainera, aurten ahalegin berezia egin dute “danborrada 
inklusiboa” egiteko. Hain zuzen, aniztasun funtzionala duten 
hainbat pertsonek parte hartu zuten ekimenean.

Testua Txabi 
Alvarado Bañares

Mahai gainean daude karta 
guztiak. Iragan astean argita-
ratu ziren ofizialki maiatzaren 
28ko udal hauteskundeetarako 
zerrenda guztiak, eta Aiaralde-
ko Euskalgintza Kontseiluko ki-
deek lan eskerga egin behar izan 
dute. Izan ere, banan banan az-
tertu dituzte eskualdeko zerren-
dak, hautagai euskaldunen ko-
purua zenbatu eta, modu horre-
tan, zerrenda bakoitzari puntua-
zio bat jartzeko. 

Iragan ostegunean egin zituz-
ten publiko azterketaren emai-
tzak, Faktorian eginiko agerral-
dian. Bertan gogorarazi zuten 
duela urtebete (2022ko apirilean) 
abiatu zutela ‘Hautagai Euskal-
dunak’ dinamika. “Lehenbizi, 
eskualdeko udaletan ordezka-
ritza zuten alderdiekin bildu gi-
nen, guztiekin”, azaldu zuten.

Dokumentu bat aurkeztu zie-
ten talde politikoei, beranduago 
(ekainean) publiko egin zutena. 
“Bi atal nagusi zituen: bat, alder-

diei hautagai zerrenda publikoa 
egiterakoan, hautagai bakoitza 
euskaldun osoa, euskaldun har-
tzailea edo erdalduna zen izen-
datzea; eta bi, hautagai zerren-
da bakoitzari euskararen ikus-
puntutik nota bat jarri eta hori 
publiko egingo genuela azaldu 
genuen”. 

“Gardentasun ariketa bat” es-
katu zieten alderdiei, hautagaien 
hizkuntza gaitasuna jakitea “be-
rebiziko informazioa” dela iritzi-
ta, “herritarrek modu burujabe 
eta nahikoa informazioarekin 
egikaritu dezaten boto eskubi-
dea”.  Horrekin batera, zerren-
detan hautagai euskaldunak ego-
tea sustatu nahi izan dute. Izan 
ere, Kontseiluko kideen aburuz, 
“hautagai euskaldun batek hiz-
kuntza eskubideak bermatzen 
ditu, gutxienez elebiduna bai-
ta euskalduna, herritar guztiei 
bere hizkuntzan entzun, ulertu 
eta erantzuteko gai”.

Osteguneko agerraldian Kon-
tseiluak “kritika zorrotza” he-
larazi zien “eskualdeko alder-
di guztiei”, ez dutelako publiko-

ki jakinarazi euren hautagaiak 
euskaldunak diren edo ez. “In-
formazioa emate hutsak hizkun-
tzari garrantzia aitortzea baze-
karren, eskakizun hau betetzea 
gardentasun ariketa bat bazen... 
Ez egiteak zer esan nahi du? Pau-
su erraza zen eta atsekabez iku-
si dugu ez dela eman”. Horre-
gatik, Kontseiluko kideek espe-
ro dute hemendik aurrera talde 
politikoek informazio hori jaki-
naraztea “ekitaldietan zein pos-
tontzietara igorriko zaizkigun 
esku-orrietan”. 

Eskualdeko 32 zerrenda azter-
tu dituzte guztira Euskalgintza 
Kontseiluko kideek, eta modu 
horretan ondorioztatu dute al-
kategai bakoitza ahobizia (euska-
raz ulertu eta hitz egiten duena), 
belarripresta (ulertzeko gai dena) 
edo erdalduna den. “Jarraian, 
zerrendari nota jarri diogu. Ho-
rretarako alkategaia eta zinego-
tziak, hurrenkera kontuan har-
tuta, puntuatu ditugu euskaldun 
oso, euskaldun hartzaile edo er-
daldun diren kontuan hartuta”. 

17 ahobizi, 10 erdaldun
Modu horretan jakin dute az-

tertutako alkategaien artean 17 
ahobizi, 5 belarriprest eta 10 er-
daldun daudela. Jarritako nota-
ri dagokionez, aldiz, “16 zerren-
dek gainditzen dute, 7k ez nahi-
ko erdiesten dute eta 9 kasutan 
ez da nahikoa informazio lortu”, 
azterketaren emaitzen arabera.

Horri lotuta, Kontseiluko ki-
deek salatu dute alderdi batzuek 
informazioa ukatu egin dietela. 

Zabaltzeko deia
Kontseiluko kideen aburuz, 

eginiko azterketak badu garran-
tzia, “gardentasuna, boto eskubi-
dea eta hizkuntz eskubideak bar-
ne biltzen dituelako”. 

Horregatik, ekimena “eskual-
detik kanpora zabaltzeko” deia 
luzatu diete Euskal Herriko bes-
te eragileei. “Gogoratu nahi dugu 
alderdi politikoen hizkuntza po-
litika eta hizkuntz eskubideeki-
ko jarrera eta jarduna elemen-
tu garrantzitsua direla baita,eus-
kararen normalkuntza lortzeko 
bidean”. 

Duela urtebete abiatu zuen Aiaraldeko Euskalgintza Kontseiluak ‘Hautagai Euskaldunak’ dinamika, datorren maiatzaren 
28ko udal hauteskundeei begira. Euskaraz dakiten alkategai eta zerrendakideak hautatzea eskatu zieten talde politikoei, 
eta nota jarri diote zerrenda bakoitzari. 

Nota jarri diote hautagai 
zerrenden euskararekiko 
konpromisoari

17 ahobizi, 5 
belarriprest 
eta 10 
erdaldun 
daude 
Aiaraldeko 
Euskalgintza 
Kontseiluak 
aztertutako 
alkategaien 
artean

erreportajeaNota jarri diote hautagai 
zerrenden euskararekiko 
konpromisoari

AIARA
EAJ-PNV
Alkategaia: Ahobizia
Zerrendari jarritako nota: 
8,97

EH Bildu
Alkategaia: Belarripresta
Zerrendari jarritako nota: 
5,13

Aiara Batuz
Alkategaia: Ahobizia
Zerrendari jarritako nota: 
9,36

AMURRIO
EAJ-PNV
Alkategaia: Belarripresta
Zerrendari jarritako 
nota: 4

EH Bildu
Alkategaia: Ahobizia
Zerrendari jarritako 
nota: 9,55

PSE-EE
Alkategaia: Ahobizia
Zerrendari jarritako 
nota: Informazioa faltan

Orain Amurrio
Alkategaia: Ahobizia
Zerrendari jarritako 
nota: 6,78

Guk Elkarrekin
Alkategaia: Erdalduna
Zerrendari jarritako 
nota: 2,67

PP
Alkategaia: Erdalduna
Zerrendari jarritako 
nota: Informazioa faltan

ARAKALDO
Arakaldoko 
Taldea
Alkategaia: Ahobizia
Zerrendari jarritako 
nota: 9,25

EAJ-PNV
Alkategaia: Ahobizia
Zerrendari jarritako 
nota: 10

ARRANKUDIAGA- 
ZOLLO

EH Bildu
Alkategaia: Ahobizia
Zerrendari jarritako 
nota: 10

EAJ-PNV
Alkategaia: Ahobizia
Zerrendari jarritako 
nota: 9,7

ARTZINIEGA
EH Bildu
Alkategaia: Ahobizia
Zerrendari jarritako nota: 10

EAJ-PNV
Alkategaia: Belarripresta
Zerrendari jarritako 
nota: Informazioa faltan

PP
Alkategaia: Erdalduna
Zerrendari jarritako 
nota: Informazioa faltan

LAUDIO
EAJ-PNV
Alkategaia: Ahobizia
Zerrendari jarritako nota: 
7,78

EH Bildu
Alkategaia: Ahobizia
Zerrendari jarritako nota: 
9,67

Omnia
Alkategaia: Belarripresta
Zerrendari jarritako nota: 4

PSE-EE
Alkategaia: Erdalduna
Zerrendari jarritako nota: 
0,02

PP
Alkategaia: Erdalduna
Zerrendari jarritako nota: 
Informazioa faltan

OKONDO
EAJ-PNV
Alkategaia: Erdalduna
Zerrendari jarritako nota: 2,43

Okondo Aurrera
Alkategaia: Ahobizia
Zerrendari jarritako nota: 
8,65

EH Bildu
Alkategaia: Erdalduna
Zerrendari jarritako nota: 
3,51

OROZKO
EAJ-PNV
Alkategaia: Erdalduna
Zerrendari jarritako nota: 
3,68

EH Bildu
Alkategaia: Ahobizia
Zerrendari jarritako nota: 
9,6

Elkarrekin Podemos
Alkategaia: Belarripresta
Zerrendari jarritako nota: 
Informazioa faltan

URDUÑA
EH Bildu
Alkategaia: Ahobizia
Zerrendari jarritako nota: 
9,23

EAJ-PNV
Alkategaia: Ahobizia
Zerrendari jarritako nota: 
7,44

PSE-EE
Alkategaia: Erdalduna
Zerrendari jarritako nota: 
Informazioa faltan

Elkarrekin URE
Alkategaia: Ahobizia
Zerrendari jarritako nota: 
Informazioa faltan

PP
Alkategaia: Erdalduna
Zerrendari jarritako nota: 
Informazioa faltan

OHARRA: Nota 0tik10era 
jarri da. Puntuaketa egiteko 
formula: alkategaiak (23 
puntu ahobizi, 5 belarriprest 
eta 0 erdalduna), 2. 
zinegotzitik zazpigarrenera (2 
puntu ahobizi, 1 belarriprest 
eta 0 erdalduna) eta 8. 
zinegotzitik aurrera (1 puntu 
ahobizi, 0,5 belarriprest, 0 
erdalduna).

Hautagaitza
bakoitzaren nota

Konpromisoak 
berritzeko unea

Testua 
Txabi Alvarado Bañares

Duela lau urte bezala, euskara-
rekiko konpromiso zehatzak har-
tzea eskatuko die Aiaraldeko Eus-
kalgintza Kontseiluak eskualde-
ko hautagaiei, Bai, we can kanpai-
nari segida emanez. Gaur bertan 
egingo dute horretarako ekital-
dia Saraube mahaian, 17:15ean. 

Aurreko udal hauteskundeen ata-
rian talde politikoek hartutako 
konpromisoak ekarriko dituzte 
gogora, eta promesa horiek bete 
diren edo ez jakinaraziko dute. 
Horrez gain, konpromiso sorta 
berria plazaratuko dute datorren 
legealdira begira. Herritar orori 
luzatu diote zitan parte hartzeko 
gonbita, "Saraubeko mahaia he-
rritarrez lepo betetzeko". 

Duela lau urteko agerraldia errepikauko dute gaur. Aiaraldea.eus

Aiaraldeko Euskalgintza Kontseiluak datorren maiatzaren 28ko 
udal hauteskundeetara aurkeztu diren 32 zerrenda aztertu ditu 
guztira, eta nota jarri dio bakoitzari, talde politikoei duela urtebete 
aurkeztutako irizpide batzuk jarraituta. 

Hasi da udaberriko jaien aroa, 
Aiararen eta San Joseren eskutik

Ehunka lagun aritu dira asteburuan Aiaran eta Amurrioko San Jose auzoan, bertako jaiez gozatzen. 
Bi ospakizun horiekin, abiatu egin da Aiaraldeko jaien maratoia. Ostiral honetan izango da 
hurrengo zita, Urduñako Otxomaio jaietan. 

Apirilaren amaierarekin batera 
hasi da udaberriko jai maratoia 
Aiaraldean. Aiarakoak izan dira 
lehenak suziria jaurtitzen. Iragan 
ostegunean hasi ziren bertako San 
Prudentzioak, eta igandera arte 
luzatu ziren, makina bat jardue-

rarekin. Larunbatean, aldiz, Amu-
rrioko San Jose auzoaren txanda 
iritsi zen. Dozenaka bizilagunek 
parte hartu zuten egunean zehar 
eginiko ekintzetan, baina gau par-
tean ehunka lagun bertaratu ziren 
Amurrioko zein Aiaraldeko beste 

herrietatik, Zabaleko Eskolako 
frontoia betez. Bi ospakizun horien 
ostean, ez da atseden asko hartze-
teko tarterik egongo eskualdean, 
ostiral honetan izango baita hurren-
go hitzordu garrantzitsua, Urduña-
ko Otxomaio jaien eskutik. 

argazki erreportajea

MUSIKA ETA DANTZA NAGUSI
Musika eta dantza izan dira San Joseko jaien 
osagai nagusiak. Larunbat eguerdian hasi ziren 
Amurrioko auzo horretako jaiak. Dozenaka 
lagun bildu ziren herri bazkarian, eta Aresketa 
Gimnasia Klubaren eta Kuskua Elkartearen dantza 
emanaldiak ere ikusle ugari erakarri zituen. Bisitari 
gehienak, ordea, gauean iritsi ziren.
Argazkiak: Chris GDPhoto

argazki erreportajea

Hasi da udaberriko jaien aroa, 
Aiararen eta San Joseren eskutik

GAZTETXEKO OHOLTZA
Amurrioko Gaztetxean kontzertu ugari antolatu zituzten 
larunbatean eta igandean, San Joseko jaiei ekarpena egiteko. 
Hainbat talde igaro ziren bertako oholtzatik, eskualdekoak 
gehienak. 
Argazkiak: Chris GDPhoto eta Amurrioko Gazte Asanblada

argazki erreportajea

IKER LARRAZABAL
PREGOILARI
Iker Larrazabal arduratu zen 
Aiarako Jaien pregoia irakurri 
eta lehen suziria jaurtitzeaz. 
Txupinazoaren ostean, Aiara 
Dantza Taldeak ohiko emanaldia 
eskaini zuen. 
Argazkiak: Aitor Aspuru Saez

argazki erreportajea

DENETARIKO EKINTZAK
Kale kontzertuak, erromeria, txakur erakustaldia, danborrada, 
dantza plaza... adin eta gustu guztietarako jarduerak egon 
ziren ostiraletik igandera Aiaran. Txirrindulari lasterketa 
izango zen larunbateko plater nagusietako bat, baina bertan 
behera utzi behar izan zuten azkenean, parte hartzaile 
batzuen erorketaren ondorioz. Argazkiak: Jone Gartzia Gerra, 
Gentza Alamillo Udaeta eta Txabi Alvarado Bañares

Testua Txabi 
Alvarado Bañares

Kristonak, Pinpilinpussies, Los 
Tiki Phantoms, Seda eta John Dea-
ler and The Coconuts ostiralean. 
Larunbatean, aldiz, Su Ta Gar, Ro-
deo, Capsula, Lukiek, Zutik! eta 
K-Billy & Go-Freak. Hori izan-
go da Orozkorockek maiatzaren 
19an eta 20an eskainiko duena He-
goaldeko aparkelekuko oholtzan. 

Hala ere, jaialdia ez da horreta-
ra mugatuko. Larunbatean bes-
te hainbat jarduera ere antola-
tuko dituzte herrian. Eguerdian 
mahaingurua eskainiko dute mu-
seoan, euskal musikaren gaur 
egungo egoera ardatz hartuta. Ga-
razi Pascual Cuesta filosofian dok-
toreak dinamizatuko du saioa, eta 
lau musikarik hartuko dute hitza: 
Afrika Bibangek, Nerea Alberdik, 
Ane Barcenak eta Beatriz Perales 
Fernandez de Gamboak. 

Kale kontzertua egongo da ja-
rraian, 13:30ean, The Smoke Dea-
lers ugaotarren eskutik, eta herri 
bazkaria egingo dute gero, fron-
toian. Tiketak salgai daude dagoe-
neko Jentilzulon eta Wouticken. 

Modu horretan, kontzertu ma-
ratoi huts bat antolatzetik hara-
go joan nahi dute antolatzaileek. 
“Guk beti pentsatu dugu hau ez 
dela mugatzen bi eguneko jaial-
di bat izatera”, aldarrikatu du Ibai 
Isusi Sanzek. Orozkorock elkarte-
ko kideak argi du zein den helbu-
rua:  “Musika, giro ona eta rocka 
herri osoan igertzea”.

Aipatutako jarduerez gain, era-
kusketa bat ere antolatu nahi dute 
museoan, aurreko edizioetako ar-
gazki eta bideoekin. Larunbat ho-
netan, aldiz, kitarrentzako pedal 
tailer bat antolatu dute Jentilzu-
lon, Gertrude kultur taldearekin, 
eta inskripzio guztiak bete dira 
dagoeneko. 

Geroz eta beroago sumatzen 
dute giroa herrian. “Jendea urduri 
dago dagoeneko”, aitortu du Isu-
sik. “Bi aste ditugu lan guztia egin 
eta pentsatutako jarduera guztiak 
aurrera ateratzeko”. Dekorazioa 
prestatu, azpiegiturak muntatu, 
kartelak jarri… kontaezin ahala 

egiteko dituzte aurretik Orozko-
rock elkarteko kideek, baina ez 
daude bakarrik. “Elkartean, be-
rez, 8-10 pertsona gaude une hone-
tan, baina gero laguntzera herriko 
jende asko bertaratzen da. Monta-
je egunean 20-30 pertsona inguru 
agertzen dira goiz zein arratsal-
dean, eta jendea prest dago bere 
kamioi, furgoneta edo autoak uz-
teko". 

Laguntza  eta babes hori izan-
da, elkartea osasuntsu mantendu 
dela ziurtatu du Isusik: “Jaialdia 
sortu genuen ia kide denak man-
tentzen gara egungo lan-taldean 
eta jende berria ere batu da”. 

Txikitasuna aldarri
Jaialdi “txikia” da Orozkorock, 

eta harro daramate txiki iza-
tea. “Nik uste dut garrantzitsua 
dela zer jende dagoen jaialdia-
ren atzean”, nabarmendu du Isu-
sik, eta bi eredu kontrajarri ditu: 
“Badago eredu bat zeinen atzean 
profesionalak dauden eta jendea 

kontratatzen den, jaialdi komer-
tzial eta handi moduan funtzio-
natzeko. Beste batzuk, aldiz, he-
rriko jende boluntarioarekin fun-
tzionatzen dugu”. Orozkorockeko 
kideen aburuz, “ezberdintasun 
handia” dago bi ereduen atzean, 
eta gauzak ez dira errazak txikita-
sunean mantendu nahi dutenen-
tzat. “Zaila da jaialdi dexente bat 
aurrera ateratzea jende bolunta-
rioarekin. Egia da aforoaren ara-
berako legea dagoela, baina asko-
tan ez die jaialdi txikiei laguntzen. 
Onura gehiago ditu jaialdi handi 
batek txiki batek baino, eta hor 
askotan galtzen ateratzen gara”. 
Horren aurrean, jaialdia “ahalik 
eta xumeen” egiten saiatzen dira 
Orozkon, “baina ahalik eta on-
doen”.

Baina aurtengo kartelak ez dio 
inbidiarik batere rock jaialdi han-
diei. “Aurten animatu gara talde 
handi eta ezagun bat ekartzera, 
Su Ta Gar, alegia. Egia da orain 
arte ez dugula helburu moduan 

izan talde handiak ekartzea, bai-
na hori izan da gure apustua aur-
ten, ikusiko dugu ea jendeak nola 
erantzuten duen”. 

Berrikuntza moduan, lo egiteko 
aparkalekua atontzea aurreikusi 
dute Orozkorockeko kideek, nahi 
duenak bi egunak herritik mugi-
tu gabe igaro ahal ditzan. 

Aurrera begira, Orozkorockeko 
kideek argi dute jaialdia errepika-
tuko dutela. Baina, hasieran esan 
bezala, ez dute horretara mugatu 
nahi, ez dira horretara mugatzen 
ari. Horren adibidea da hilero jen-
tilzulon antolatzen dituzten rock 
kontzertu txikiak, jaialdiaren filo-
sofoia urte osoan zehar zabaltzea 
helburu dutenak. Isusik ez daki 
zer egingo duten behin maiatze-
ko zurrunbiloa igarota, baina argi 
du helburua: “Urtean zehar geroz 
eta ekintza gehiago antolatzea”.

Jaialdirako sarrereak eta in-
formazio eguneratu guztia www.
orozkorock.eus atarian kontsulta-
tu daiteke. 

kultura

Musika jaialdi huts bat baino 
gehiago izango da Orozkorock

Maiatzaren 19 eta 20an egingo dute Orozkorock jaialdiaren aurtengo edizioa. Kartel indartsua 
lotu dute antolatzaileek, Su Ta Gar taldea buru izanda. Baina ez dute kontzertuetara mugatu nahi. 
Beste hainbat jarduera antolatzen dabiltza rocka “herri osora” zabaltzeko. 

                  Orozkorocken iazko edizioko kontzertuetako baten irudia. Orozkorock

Mahaingurua, 
erakusketa 
edota herri 
bazkaria 
antolatuko 
dituzte 
Orozkorock 
jaialdiaren 
barruan, 
kontzertuez 
gain

Testua 
Txabi Alvarado bañares

Urtero legez, 'Poetak maia-
tzean' egitasmoa antolatu du 
Amurrioko Udalak. Hain zu-
zen, nazioarteko poeten topake-
ta egingo dute maiatzaren 8an, 
La Casona eraikinean 19:00etan. 
Lau olerkari ezagun bertaratuko 
dira, aurreratu dutenez: Natalia 
Jaramillo (Kolonbia), Mireya Or-
tega (Ekuador), Laura Hernandez 
(Mexiko),  Alondra Badano (Uru-
guai eta Panama) eta Alicia Choin 
(Granada).

Nazioarteko olerkariak izango 
dira ‘Poetak maiatzean’ 
ekimeneko protagonistak

kultura

Urtero antolatzen du Amurrioko Udalak ekimena. Amurrioko Udala

Testua 
Aitor Aspuru Saez

Esti Urresola zinemagile lau-
dioarraren ibilbide arrakasta-
tsuak aurrera egiten jarraitzen 
du. Izan ere, azken hilabetee-
tan jasotako sariei gehitu behar 
zaio publikoak eman dion ba-
besa.

Berez, pasa den astean heldu 
zen proiekzio aretoetara 20.000 
especies de abejas pelikula luzea 
eta 48.000 ikusle erakarri zi-
tuen zinemetara. Jende askok 
ez zuen lortu sarrera eta kan-

poan geratu behar izan zen. 
Horrek behartu ditu zinemak 
saio berriak antolatzera eta as-
teburu honetan 42 areto gehia-
gotan ematen ari dira. Hau da, 
137 tokitan guztira.

Lorpen honekin Urreso-
lak, beste mugarri bat jarri 
du 2023an, Berlinalen, Mala-
gan eta Hong Kongeko jaial-
dian eskuratu baititu sariak fil-
mean egindako lanagatik. Ho-
rrez gain, ICOFF Gasteizko film 
laburren nazioarteko jaialdian 
sari nagusia irabazi du Cuerdas 
pelikula laburrari esker.

42 zinema gehiagotan 
proiektatuko dute 
20.000 especies de 
abejas filma

Esti Urresola bere filmaren Bilboko aurreestreinaldian. Aiaraldea.eus

Testua 
Aitor Aspuru Saez

Etxeberria aita seme trikiti-
lariek bideoklip berria plazara-
tu dute. Hain zuzen, Sorioneku 
kanta aurkeztu dute espazio di-
gital guztietan. Spotifyn, You-
tuben eta bestelako sare sozia-
letan zabaldu dute jada. Azaldu 

dutenez, martxoaren amaieran 
grabatu zuten ikus-entzunez-
koa Valladoliden: "JJ Vaquero 
espainiar bakarrizketagile os-
petsua da protagonista eta Je-
sus 'Beltza' ahaztu gabe, elka-
rrekin barre eginaraziko digu-
te Euskal Herrian zein ezagu-
nak garen gogorarazten digun 
istorio honetan".

Sorioneku abestia 
plazaratu dute Etxebarria 
aita-semeek, JJ Vaquero 
umoregilearekin

JJ Vaquero umoregilea da bideoklipeko protagonista. Etxebarria aita-semeak

                  Orozkorocken iazko edizioko kontzertuetako baten irudia. Orozkorock

kultura
Testua eta argazkia
Aitor Aspuru Saez

Nor da Pepe Barbeito?
Laudiokoa naiz eta nire musi-

ka ibilbidea Los Yumas taldea-
rekin hasi nuen. Nahiko ezagu-
nak egin ginen hemen eta gero 
Tabascorekin ere jo nuen. Mallor-
can eta estatu osoan egon ginen 
kontzertuak eskaintzen eta 
azkenean Módulosen taldeko 
kide izaten bukatu dut. Talde 
hori ikonoa izan zen pop eta 
rock sinfonikoaren generoan. 
Jatorrizko abeslaria Pepe Robles 
izan zen eta nik hartu dut bere 
tokia geroago. 

Módulosekin bira egin genuen 
2006an Ameriketako Estatu 
Batuetatik Alexis Valdesen bidez. 
Berak Euskadin lan egin izan 
zuen, telebistan zein irratian.

Pandemiaren ondorioz ete-
naldia egin genuen taldean, 
baina berriro hartu dugu bidea.

Zein izan zen Los Yumasen 
historia?

1969an sortu genuen eta 
hurrengo urtean Mallorcara 
joan ginen uda osoan. Lau urtez 
jo genuela uste dut, oso oker ez 
banabil. Horren ondoren beste 
talde bat egin nuen, Tabasco. 
Bilboko musikariekin egin nuen 
eta oso onak ziren. Tabascorekin 
ere estatuko birak egin genituen, 
baita Mallorcan ere; harik eta 
1977an zerbitzu militarra egite-
ra joan ginen arte. 

Talde eta musikari askoren 
ibilbideak eten zituen zerbitzu 
militarrak. Bandek ez zuten 
aukerari, egokitu eta moldatu 
behar ziren zerbitzu militarra-
ren arabera.

Behin zerbitzu militarra buka-
tuta, Suediara joan nintzen. Han 
egon nintzen hamar urtez bizi-
tzen.

Suedian musikaren munduan 
murgildu zinen ere?

Bai, baina gehienbat teleko-
munikazio ingeniaritza ikasi 
nuen han. Asteburuetan talde 
suediar batekin jotzen nuen, 
baina profesionalki nire lana 
aholkularitza enpresa batean 
aritzea zen. Musika zaletasuna 
bihurtu zen, ez beharra.

Noiz sartu zinen Módulos 
taldean?

Fernando Beti Bilboko bate-
riajolearekin sartu nintzen, hain 
zuzen, Agustin Ferrerorekin eta 
beste baxujole batekin. 2004an 
izan zen. Proposatu zuten taldea 
berriro osatzea eta horren ostean 
joan ginen Estatu Batuetako bira 
egitera. 

Han esperientzia bikaina izan 
zen. Maiatzean jo genuen hara 
eta Alexis Valdesekin agertu 
ginen telebistan. Gero Macare-
na aretoan jo genuen eta urrian 
itzultzera gonbidatu gintuzten. 
Grammy latindarrentzako bira 
egin genuen New Yorken eta 
Miamin. Bira borobila izan zen, 
finean.

Atzera begira, Los Yumasekin 
hasi zinenean 1969an, nolakoa 
zen musika giroa Aiaraldean? 
Ez zegoen ez rock ez pop tal-
derik, ezta?

Uste dut ezetz. Soinu bikaina 
zuten taldeak entzuten ziren. 
Mallorcara eraman gintuztenean 
talde onenekin egin genuen 
topo. Mallorcan eta Torremoli-
nosen jotzen zuten. Baita Madri-
len eta Bartzelonan ere. Ikus-
garria zen, mundu osoko jendea 
elkartzen zen. Adibidez, Mallor-
cako Gomila plazan areto enble-
matikoak zeuden: Tito´s, Bar-
barella...

Mundu osoko taldeak etortzen 
ziren eta horrek bidea ireki zigun. 
Profesionalak izan ginen eta 
une horretan zegoen mailarik 
gorenean egon ginen. Uneko 
izen handienekin jo genuen: 
Mike Kennedy, Maritrini, Bra-
vos...

Hona begira, Euskadiko tal-
derik arrakastatsuena Mitos 
zen. Hego Amerikan ere jarrai-
tzaile pilo zuten. Hala ere, ez 
ziren eskualdekoak, Bilbokoak 
baizik. Horrez gain, bazeuden 
Mocedades, Sergio y Estibaliz, 
Quinta Reserva... Sekulako arra-
kasta izan zuten estatuan zein 
Amerikan.

Nolakoa da atzera begiratzea 
orain oholtzatik eta hori guztia 
gogoratzea?

Oroitzapen zoragarriak ditut, 
baina orain zaletasun hutsaga-
tik jotzen dut. Oso pozik nago. 

“Módulos 
taldearekin 
New Yorken 
eta Miamin 
egin genuen 
bira Grammy 
latindarrentzat”

kultura

PEPE BARBEITOk (Laudio) MÓDULOS TALDEAREKIN 
JO ZUEN COSECHA DEL 48 ELKARTEAREN 25. URTEURRE-
NEAN. ORAINGO JENDEARENTZAT EZEZAGUNAK BADIRA 
ERE, BANDAK SEKULAKO ARRAKASTA IZAN ZUEN 1970KO 
HAMARKADAN. 

“Une 
horretan 
zegoen 
mailarik 
gorenean 
egon ginen. 
Uneko izen 
handienekin 
jo genuen: 
Mike 
Kennedy, 
Maritrini, 
Bravos...”

Maiatzaren 10ean estreinatuko dute 
Piszifaktoriaren Hau ez da gerra bat 
antzezlana

Hanka ugariko proiektu transmedia da Mikel Ayllonen Hau ez da gerra bat antzezlana. Audio-fikzio 
batek, soinu banda jasotzen duen binilo batek eta duela gutxi aurkeztutako Bunker ikuskizunak 
osatzen dute, besteak beste, istorio honen unibertsoa. 

Testua Jone
Gartzia Gerra

“Lei eta Zan-en arteko amodioa 
azkenetan dago. Den-denak huts 
egin du bien artean eta, gerra-ze-
laitik ihes egiten duten bitartean, 
iheserako zubi guztiak erretzea-
ri ekin diote. Orduantxe, Magen-
ta agertu da, piztu berri den gerra-
ko frontetik datorren soldadu gupi-
dagabea”. Horrelaxe dio Hau ez da 
gerra bat ikuskizunaren sinopsiak.

Hanka ugariko proiektu trans-
media da Hau ez da gerra bat eta Mi-
kel Ayllon zuzendari laudioarrak 
azaldu bezala, Piszifaktoria Ideien 
Laborategiak “inoiz egin duen sor-
kuntzarik handiena” da. Piszifak-
toria osatzen duten Ayllonek eta 
Igor Arzuagak formatu desberdi-
nak erabili dituzte bikote haustu-
ra bat eta gerra bat alderatzen di-
tuen istorioa kontatzeko.

Aiora Sedano, Gabriel Ocina 

eta Irati Agirreazkuenaga akto-
reek ezurmamituko dituzte hiru 
protagonistak Mikel Ayllon gidoi-
lari eta zuzendariaren agindupean 
eta Igor Arzuaga musikagileak zu-
zenean joko duen piano-doinuen 
kolpera.

“Fikzioaren bidez, giza harre-
manen porrotaren atzean dagoen 
errealitatea ulertzen lagunduko di-
gun lan bat, espazio emozional eta 
poetiko berezi batean eraikia”, des-
kribatu dute laborategiko kideek. 
Istorioa kontatzeko espazio narra-
tibo bat baino gehiago sortu dituz-
te, hainbat formatutan.

Lehena sarean dago edonoren 
eskura hauezdagerrabat.eus ata-
rian. Bertan sei piezako audiofik-
zioa eskegi dute, kontakizunaren 
protagonisten ahotsak -Lei, Zan eta 
Magenta- ezagutzera emateko. Bi-
garrena, Igor Arzuagak antzezla-
nerako propio diseinatu duen soi-
nu banda jasotzen duen biniloa da. 

Zuzeneko emanaldietan eskuratu 
daiteke.

Hirugarrena iragankorragoa da, 
behin bakarrik erakusteko espe-
rimentu gisa jaio baitzen Bunker, 
antzezlanaren hitzaurrea. Joan 
den apirilaren 20an aurkeztu zu-
ten Gasteizko Hibridalab aretoan. 
Bertan, hiru aktoreek Hau ez da ge-
rra bat ikuskizunaren aurretik ger-
tatu zitzaiena kontatu zuten forma-
tu txikian. Izan ere, maiatzaren 
10ean Gasteizko Printzipal are-
toan aurkeztuko duten obra “oso 
formatu handikoa” izango dela ira-
garri du Ayllonek. Jende asko ibili 
da proiektuan lanean, talde tekni-
koari zein artistikoari dagokionez, 
eta oso gustura aritu dira denak, 
zuzendariaren hitzetan. 

Estreinaldia
Hau ez da gerra bat lanaren esze-

nografia hain da handia, ezen ez 
den Euskal Herriko antzoki asko-

tan kabitzen. Maiatzaren 10ean 
Gasteizko Printzipal aretoak har-
tuko du lehen aldiz eta sarrerak 
antzokiaren webgunean eskura-
tu daitezke. Hurrengo emanal-
dien datak lotzen ari dira orain-
dik, baina uda osterako izango di-
rela aurreratu du Ayllonek. Esate-
rako, abenduan Amurrio Antzoki-
ra gerturatuko dira.

Hori baino lehen, udazkenean 
Euskararen Etxeak antolatutako 
Hi(ZKI)bridoak kultur zikloaren 
baitan erakusteko aukera izango 
dute, saria irabazi baitzuten iaz-
ko abenduan. Formatuko txikiko 
“beste hanka bat” izango da hori.

Aipatutako guztiak istoriora ger-
turatzeko bide desberdinak dira. 
Ayllonen ustetan, gero eta zailagoa 
da jendea aretoetara gerturatzea, 
eta horregatik osatu dute hainbes-
te hankadun proiektua, bide ezber-
dinetatik ikusleak antzokira era-
kartzeko asmoarekin.

Aiora Sedano, Irati Agirreazkuenaga eta Gabriel Ocina aktoreek gorpuztuko dituzte protagonisten paperak, Mikel Ayllonen zuzendaritzapean. Piszifaktoria

Obra nagusia 
maiatzaren 
10ean 
taularatuko 
dute Gasteizko 
Printzipal 
aretoan eta 
sarrerak 
eskuragarri 
daude 
dagoeneko

kultura

kirola

Testua 
Aitor Aspuru Saez

Partida arrunta izaten ari zen 
Amurrio Club-Salvatierra Ba-
sarteko futbol zelaian apirila-
ren 16an, baina minutu eskasa 
geratzen zenean norgehiago-
ka amaitzeko, Aguraingo klu-
beko jokalari batek ukabilka-
da eman zion Amurrioko bati. 
Iñigo Fraile aiaraldearren kapi-
tainak azaldu du ondoren jazo-
takoa: “Hurbildu ginen ikuste-
ko zer gertatzen ari zen eta gai-
nera, Salvatierrako beste joka-
lari batek 20 metroko lasterketa 
egin eta ostiko hegalaria eman 
zion Mikel Elejalde taldekidea-
ri”.

Horrenbestez, epaileak parti-
da eten behar izan zuen eta Sal-
vatierrako klubeko kideak atze-
ko atetik atera behar izan ziren 
Basartetik. Frailek berak aitor-
tu du bere bizitza osoan ez duela 

inoiz horrelakorik ikusi eta are 
gehiago tentsio berezirik izan 
ez zuen norgehiagoka batean.

Angela Vadillo CD Orduña-
ko jokalariak eta Altzarrate Ki-
rol Elkarteko entrenatzaileak 
ere aipatzen du inoiz ez dela 
horrelako liskar baten lekuko 
izan futbolean: “Baina konta-
tu dizkidate zelaian zein kan-
poan gertatutako erasoak. Edo-
nola ere, emakumezkoen futbo-
lean arruntena ahozko indarke-
ria da”.

Indarkeria futbolean
Frailek eta Vadillok horrela-

korik ez badute inoiz ikusi, eta 
partida ez bazen izan bereziki 
gatazkatsua, zerk eragin zuen 
bortizkeria? Aiaraldea Komu-
nikabideak gogoratu die aurre-
ko egunetan eliteko futbolean 
sona handiko bi eraso jazo zi-
rela. Alde batetik, Fede Val-
verde Real Madrid taldeko jo-

kalariak Alex Baena Villareal 
klubeko kidea autobuseko bi-
dean itxaron eta jo zuen. Bes-
talde, Sadio Mane Bayern Mu-
nich-eko aurreralariak bere tal-
dekide Leroy Saneri ukabilkada 
eman zion aldagelan Machester 
Cityren kontra galdu eta gero.

Kronologiak zentzua dauka. 
Izan ere, bi pasarteak Amu-
rrioko partida baino egun gutxi 
lehenago izan ziren. Iñigo Frai-
lek azaltzen du berak uste due-
la jarrera horiek eragina dutela, 
gehienbat, umeengan: “Euren 
idoloek egiten dutena kopiatzen 
dute, baina Basartekoa ikusita, 
agian helduei buruz ere haus-
nartu behar dugu”. 

Angela Vadillo iritzi berekoa 
da eta uste du eliteko jokala-
rien portaera maiz ez dela ba-
tere lagungarria izaten.Ezta he-
dabideena edota klubena ere. 
Esaterako, Marcak (Espainia-
ko Estatuan gehien irakurtzen 

Futbola, indarkeria eta 
erasoak, kirol baten 
kultura?

Apirilaren erdialdean Amurrio-Salvatierra partida eten behar izan zuen epaileak eraso lazgarriak 
gertatu eta gero. Gertakari horri eta zelaian gertatzen den indarkeriari buruz mintzatu dira Iñigo 
Fraile kapitain amurrioarra eta Angela Vadillo jokalari eta entrenatzaile artziniegarra.

Amurrio Clubeko beste partida baten artxibo irudia. Chris GDPhoto

Angela Vadillo
Futbol jokalari eta entrenatzailea

“Emakumezkoen 
futbolean 
arruntena 
ahozko 
indarkeria da”

Iñigo Fraile
Futbol kapitaina

“Haurrek euren 
idoloek egiten 
dutena kopiatzen 
dute, baina 
Basartekoa 
ikusita, agian 
helduei buruz ere 
hausnartu behar 
dugu”

den egunkaria) Fede Valverde-
ren bertsioa zabaldu eta ontzat 
eman zuen, eta Real Madridek ez 
du neurririk hartu jokalariaren 
kontra, ezta bere entrenatzai-
leak ere. Irizpide horiek Bayern 
Munichek erakutsitakoekin al-
deratu daitezke. Alemaniarrek 
isun ekonomikoa jarri zioten 
Maneri eta partida batez albora-
tu. Horrez gain, erasotuak era-
sotzailearen alde hitz egin behar 
izan zuen taldetik bota ez zeza-
ten, hori baitzen Bavierako klu-
baren asmoa.

Irainak eta justifikazioak
Bi erasoen jatorria, erasotzai-

leen ingurukoek zabaldu dute-
nez, iruzkin iraingarriak izan 
omen ziren (nahiz eta kasu 
bietan zalantzan jar daitez-
keen bertsioak, neurri batean 
edo bestean). Egia edo gezurra 
izan, Frailek zein Vadillok berre-
tsi dute ahozko indarkeria oso 
arrunta dela futbolean. “Nik 3. 
mailan jokatu dut hainbat urtez 
eta hori oso ohikoa zen, eta era-
so fisikoak ere maiz gertatzen 
ziren, adibidez, kolpeak bizka-
rrean”, adierazi du Frailek.

Angela Vadillok azpimarratu 
du emakumezkoen futbolean 
oso arrunta dela ahozko indar-
keria partiden tentsio uneetan: 
“Ez da futbol profesionalean 
bezala, jokalariok ez dugu el-
kar ezagutzen eta ez dira iruz-
kin pertsonalak, baina gerta-
tzen da maiz. Edonola ere, ez 
dago iruzkinik justifikatzen due-
na edonor erasotzea, futbol ze-
laian zein kanpoan”.

Indarkeria, futbolaren DNAn?
Erasoak, mota batekoak zein 

bestekoak, hain naturalizatuak 
daudenean, kirol mota horren 
izaeraren barruan daudela on-
dorioztatu beharra dago? Iñigo 
Frailek eta Angela Vadillok ez 
daukate argi. Euren ustez, jo-
kalari guztiek egin beharko lu-
kete hausnarketa kritikoa eu-
ren portaerari buruz zelaiaren 
barruan eta Frailek zein Vadi-
llok, entrenatzaile gisa, susta-
tzen dute ondo pasatzea, plan-
tak ez egitea eta epailearen lana 
errespetatzea.

Hala eta guztiz ere, biek dau-
kate argi norberaren jarreratik 
at, futbol-erakundeek gehia-
go egin dezaketela indarkeria 
ekiditeko. Arrazismoaren kon-
tra aurrerapausoak eman dira 
azken urteotan eta gauza bera 
egin beharko litzateke zelaian 
zein kanpoan gertatzen diren 
erasoei dagokienez. 

Halaber, biak dira ezkorrak 
eta iritzi berekoak: “Asko alda-
tu behar da egoera hori gerta da-
din”.

Errugbia bezalako kirol bate-
kin alderatzea baino ez dago. Kirol 
hori futbola baino nabarmen bor-
titzagoa da (aurkariak bultzatzea 
edo lurrera botatzea jokoaren par-
te da), baina epailearen kontra egi-
tea oso zigortua dago eta partidak 
amaitzen direnean, hirugarren za-
tia deiturikoa dator. Hau da, bi tal-
deetako jokalariek elkarrekin os-
patzen dute jokatu izana, adiski-
deen arteko giro lasaian, mokadu 
bat jaten edo trago bat edaten du-
ten bitartean.

kirola

Beste taldeko jokalari batek ostiko hegalaria eman zion Mikel Elejalde Amurrio Clubeko kideari. Amurrio Club

Futbolaren munduan, gero eta gehiago dira konnotazio ne-
gatiboak positiboekin alderatuta. Azken denboraldia zeharo 
bortitza izaten ari da.

Gurasoen arteko borrokak, epaileei oldartzen zaizkien gura-
soak, jokalariei txistua botatzen dieten zaleak… edo nire ka-
sua bera, gurasoen eta, harrigarria badirudi ere, arabar epai-
leen gezurrak jasan dituen kirol-argazkigintzaren zale soila.

Nire esperientzia pertsonala alde batera utzita, azken den-
boraldi honetan Arabako eta Bizkaiko zelaiak bisitatu ditut 
kategoria askotan: eskola-futbolean, oinarri-futbolean, eskual-
dekoan, hirugarren mailan eta baita bigarren maila RFEFn 
ere. Horietan guztietan, inoiz imajinatuko ez nituzkeen gau-
zak ikusi eta entzun ditut. Askotan, klubetako kideek bultza-
tzen dituzte egoera horiek; izan ere, geldiarazi beharrean batu 
egiten dira; minutu batzuk lehenagoko aurkezpen ofizialean 
euren klubak balioak dituela adierazi izanagatik ere.

Horrelako ekintzak telebista kateetan ikustera ohitu gara eta 
tamalgarria da, futbolak irakats ditzakeen balioak zikintzen 
dituztelako. Egun, futbolaren inguruko errealitatea hori da; 
lehiatuko diren taldeak ezagutzen ditugunean, ezer gertatuko 
ez den esperoan geratzen gara, erreguka. Talde batzuek, zorio-
nez edo zoritxarrez, puntu gorria dute. 

Egia da, orain arte ez dudala ikusi edo entzun Amurrioko 
eta Aguraingo taldeen norgehiagokan gertatutakoaren antze-
korik; baina, bai ikusi ditut zaleen arteko ukabilkadak, irai-
nak, arrazakeria eta baita konnotazio matxistadun jarrerak 
ere. 

Beste adibide bat iazko azaroan Bizkaiko gazteen mailan 
gertatutakoa da, Portugalete eta Peña Athletic lehiatzen ari 
zirenean harmailan izandako borroka baten ondorioz bertan 
behera gertatu zena; edo duela gutxi Padura kirol klubeko ze-
laian jazotakoa, hirugarren maila RFEFko San Ignazioren 
aurka. Orduan, harmailetako zaleak jokalari arabarrak irain-
tzen hasi ziren eta, azkenean, partida amaitzean batzuk zein 
besteek borrokan amaitu zuten.

Eskola kirolean gurasoak izaten dira egoera hauen protago-
nista. Antza, beren seme-alabekin gozatu beharrean, borroka 
da bilatzen dutena, eta aurkarien entrenatzaileak iraintzen 
dituzte. Gero, ez da harritzekoa haurren ahotik irain homo-
foboak eta arrazistak entzutea jokalarien, marrazainen edo 
epaileen aurka.

Partida bakoitzean, 90 minutu ditugu zein ezustekorekin 
topo egingo dugun pentsatzeko. Futbol ona zaharkituta geratu 
da.

KIROL ARGAZKILARIA
CHRIS GOMEZ DOMINGUEZ

Kamararen bisoretik
futbolari so

Elitezko 
futbolean 
oihartzun handi 
izan duten 
bi eraso jazo 
dira, eta horien 
ostean gertatu 
ziren Amurrio-
Salvatierra 
arteko 
partidako 
gertakariak

Testua 
Aitor Aspuru Saez

CD Orduñak partida erabaki-
garria zuen larunbatean eta ez 
zuen kale egin. Angela Vadillo 
jokalariak azaldu duenez, “taldea 
urduri zegoen, baina asmoa zen 
denboraldi onarekin jarraitzea”. 
Giro eta helburu hori berehala 
nabaritu ziren zelaian eta seigarren 
minutuan orduñarrak aurretik 
jarri ziren markagailuan. Handik 
aurrera gorritxoek kontrolpean 
izan zuten norgehiagoka eta aban-
taila handitzen joan ziren gupi-
darik gabe, harik eta 90 minutuak 
bete ziren arte 5-0 emaitzarekin.

Gol mordo horrekin bukatzeak 
poztasuna sortu zuen CD Orduña-
ko emakumezkoen artean, modu 
horretan ziurtatu baitute mate-
matikoki hurrengo denboraldian 
Bizkaiko 1. mailan lehiatuko dire-
la. Gauzak horrela, beste umore 
batekin ekingo diote denboraldi-

ko azken partida jokatzeari Paul-
darrak C taldearen kontra eta 
bertan erabakitzeke egongo den 
kontu bakarra izango da nork 
hartuko duen ligako bigarren 
postua; urduñarrek edo Galda-
kaoko jokalariek.

Denboraldi borobila
Laburbilduz, denboraldi apar-

ta ari dira egiten klubeko emaku-
mezkoak eta 23 partida jokatu 
ostean, 54 puntu lortu dituzte. 
Hau da, 17 partida irabazi dituz-
te, 3 berdindu eta 3 galdu. Azken 
atal horretan, aipatzekoa da 
urduñarrak azaroaren 13tik aste-
buru honetara arte egon direla 
partida bat bera galdu gabe, eta 
azkenaurreko jardunaldian apur-
tu zela bolada positiboa Erandio-
ren aurka. 

Aipatzekoa da CD Orduñak kali-
tate saltoa eman duela indarrean 
dagoen denboraldian eta aurre-
koaren emaitzak nabarmen hobe-

tu dituela. Dena den, gogoratu 
beharra dago iaz kategoria igo-
tzetik hurbil geratu zirela, pro-
mozioa jokatzera heldu baitziren 
eta aurtengo oinarriak jarri zituz-
ten; Arbieto gotorleku bilakatu 
zuten eta denboraldi osoan hiru 
partida bakarrik galdu zituzten: 
Basauri Kimuaken, Galdakaoren 
eta Erandioko nesken aurka. 

Lagunarteko partida 
Oraindik 2022/2023 denboral-

diaren azken hatsa falta bada ere, 
CD Orduñako jokalariak dagoe-
neko hasi dira pentsatzen erdie-
tsitako igoera nola ospatuko duten. 
Angela Vadillok aurreratu du 
lagunarteko partida egingo dute-
la Arbieton eta bera, Altzarrate 
Kirol Elkarteko entrenatzaile eta 
CD Orduñako jokalari gisa, saia-
tuko dela bi kluben arteko nor-
gehiagoka antolatzen. Horrez 
gain, bazkaria ere prestatu nahi 
dute.

Gorritxoen urrezko aroa
Igoera honek CD Orduñako 

alderik onena ekarri du gogora, 
Bizkaiko talde oso garrantzitsua 
izan baitzen pasa den hamarka-
dako erdialdean. Urte luzez aritu 
ziren kirolari berak klubean eta 
horrek sendotasuna eta konfian-
tza eman zien. Esaterako, 2016an 
Bizkaiko Kopako irabazleak izan 
ziren gorritxoak eta malko artean 
ospatu zuten, lorpen benetan 
landua izan baitzen eurentzat.

Talde horrek zutabe anitz izan 
zituen, baina, agian baten bat 
aipatu behar bada, hori Maitane 
Sobron 'Txiti' da. Urduñarrak hiru 
urtez jokatu zuen Bilboko Athle-
tic Clubean eta beste hamabi 
gorritxoekin. Kapitaina bilakatu 
zen eta goleatzaile historikoa izan 
zen. Horrez gain, 2014-2015 den-
boraldian CD Orduñako nesken 
bigarren taldea entrenatu zuen. 
2018an, ordea, futbola uztea era-
baki zuen jokalariak.

Bizkaiko 1. mailara igoera 
matematikoa lortu du CD Orduñak, 
denboraldia amaitu baino lehen

Igoera matematikoa lortu du CD Orduñak iragan asteburuan jokatutako norgehiagokaren ostean. Hala ere, 
asteburu honetan irabazi beharko dute bigarren postua ziurtatzeko. Edonola ere, lorpenaren ospakizuna 
prestatzen hasi dira jadanik.

CD Orduñako jokalariak, asteburuko garaipenaren ostean.  CD Orduña

Denboraldia 
amaitzeko 
partida bat 
falta den 
arren, igoera 
nola ospatu 
pentsatzen hasi 
dira jokalariak

kirola

babestutako edukia

CD Orduñako jokalariak, asteburuko garaipenaren ostean.  CD Orduña

Testua Izar 
Mendiguren Cosgaya

Euskal Herriko Itzuliaren ema-
kumezkoen bira aurkeztu berri 
dute: maiatzaren 12tik 14ra joka-
tuko da, hiru etapatan. Horietako 
bat, gainera, eskualdean bukatu-
ko da; Amurrion, hain zuzen. 

Maiatzaren 12an abiatuko da 
norgehiagoka Etxebarrian, eta 
Markiña-Xemeinen bukatuko da 
lehenbiziko etapa. Bigarren egu-
nean, larunbatean, Gasteizetik 
abiatuko dira, eta Amurrio izango 
dute helmuga. Donostia-Donostia 
zeharkaldiarekin amaituko da 
ekimena, maiatzaren 14an. 

Lasterketa motza izan arren, 
erronka handiak izango dituzte 
txirrindulariek bidean. Izan ere, 
zazpi mendate puntuagarriri egin-
go diote aurre: lehen mailako bat, 
bigarren mailako bi eta hirugarren 
mailako lau.

Amurrio helmuga
Eskualdean hainbat gune igaro 

beharko dituzte partaideek maia-
tzaren 13ko etapan. Gainera, aur-
tengo etaparik luzeena izango da. 
Berez, Gasteizetik Langraitzera 
joko dute, Mimbredo eta La Teje-
ra igo ostean, Barrotan eta Subi-
llatik pasatuko dira; eta Goiuritik 
helduko dira Urduñara.  

Etapak, orotara, 133,2 kilometro 
izango ditu, eta 80. kilometro ingu-
ruan sartuko da proba Aiaraldean. 
Aurreikusi dutenez, Amurrion 
espero dute lehenbiziko esprinta; 
Malkuartu 3.mailako mendatea 
igo aurretik (102,8 kilometroan 
hain zuzen). Zehaztu dutenez, 
maldak %4,7ko desnibela du.

Arespalditzan ere ikuskizuna 
espero da: 115,9 kilometroan biga-
rren esprint puntuagarria gerta-
tuko baita. Lezamara bertaratuko 
dira segidan eta, nabarmendu 
dutenez, erabakarria izan daiteke 
igaroaldi hori podiuma zapaltzeko 
orduan, Amurrioko helmugatik 5 
kilometrora dagoelako.

Amurrion bukatuko da 
2023ko Itzulia Women 
lasterketaren bigarren etapa

Gasteiz eta Amurrio lotuko ditu Euskal Herriko emakumeen itzuliak maiatzaren 13an. Gasteizetik 
Langraitzera joko dute, Mimbredo eta La Tejera igo ostean, Barrotan eta Subillatik pasatuko dira; eta 
Goiuritik helduko dira Urduñara.

Demi Volleringek irabazi zuen iazko edizioa. @Charly Lopez / Itzulia Women

Maiatzaren 
13an Aiaraldeko 
zenbait portu 
eta errepide 
zeharkatuko 
dituzte 
emakume 
txirrindulariek, 
Amurrion 
helmugaratu 
aurretik

kirola

133,2 kilometro egingo dituzte bigarren etapan, Gasteiz eta Amurrio lotzeko. Itzulia Women

kirola

FUTBOLA

Senatuan hartu dute 
hitza Altzarrate Kirol 
Elkarteko kideek, 
emakumezkoen futbolari 
buruzko ponentzian

Testua 
Aitor Aspuru Saez

Altzarrate Kirol Elkarteko pre-
sidentea den Iñigo Egigurenek hi-
tza hartu zuen Espainiako Sena-
tuan iragan apirilaren 20an. Hain 
zuzen, Kultura eta Kirol Batzor-
dearen aurrean egin zuen, oina-
rrizko eta emakumezkoen kiro-
lari buruzko ponentzian.

Presidenteaz gain, Angela Va-
dillo eta Irune Egiguren entrena-
tzaileak ere joan ziren Madrile-
ra eta 11:00etan heldu zen euren 
txanda. Berez, Egigurenek azal-
du zuen zergatik sortu zuen Al-
tzarrate Kirol Elkartea. Vadillok 
adierazi moduan, egungo presi-
dentea kirol zuzendariaren ikas-
taroa egiten ari zen eta ikusi zuen 
emakumezkoen futbolak ez zue-
la arreta maila bera jasotzen. Ho-

rregatik erabaki zuen emakumez-
koen proiektua abiatzea bere ka-
buz.

Horrela, lehen urtean bi talde 
eta 38 jokalari ziren. Orain, ordea, 
lau dira taldeak eta 90 futbolariak.

Herri txikiko ikuspegia
Ponentzian Altzarrateren egin-

kizuna izan zen mahai gainean 
jartzea nolakoa den emakumez-
ko klub baten errealitatea herri 
txiki batean. Zentzu horretan, 
Egigurenek azpimarratu zuen fe-
derazioko fitxak eta, bereziki, ga-
rraio gastuak oso handiak direla 
eta eskatu zien alderdiei bitarte-
koak eta laguntzak bideratzea oi-
narrizko futbolera.

Laudioko klubak Almudena 
Otaola senatari jeltzalearen gon-
bidapenaren bitartez parte hartu 
zuen Senatuan.

Altzarrateko ordezkariak Almudena Otaola senatari jeltzalearekin. Altzarrate K.E.

KIROL ELEKTRONIKOAK

FIFA Txapelketa, 3D inprimagailua 
eta hitzaldiak egongo dira 
Laudioko e-sports egunean

Testua 
Aitor Aspuru Saez

FIFA txapelketa, zozketak, 
welcome packs, 3D inprimagai-
lua erabiltzeko aukera eta hi-
tzaldiak egingo dituzte maia-
tzaren 6an Granja Kiroldegian 
11:00etatik 20:00ak arte. Izan 
ere, antolatzaileen asmoa da Z 
belaunaldia izatea jardunaldia-
ren protagonista.

Horrela azaldu zuten ostegu-
nean Bilboko Bisons Eclub ki-
rol elektroniko taldeko ardura-
dunek Laudion, egun horren fi-
losofia eta helburuak argitze-
ko. Iñigo Garcia eta Ane Miren 
Castillo marketing eta komuni-
kazio zuzendariek azaldu zuten 
xedea dela gazteek ondo pasa-
tzea, baina baita arduraz joka-
tzeko beharra barneratzea ere.

Egitarau oparoa eskainiko 
dute horretarako, jokatzeko eta 
hausnartzeko parada emango 
duena.

FIFA Txapelketa
Antolatzaileek FIFA txapel-

keta dinamikoa egitea aurrei-
kusi dute. Lau gaming postu ja-
rriko dituzte pantaila eta aul-
ki bereziekin, baita belar arti-
fizialarekin ere. Jendeak den-
bora luzez itxaron ez dezan, 
minijokoak baliatuko dituz-
te eta txapelduna Play Station 
mando pertsonalizatu batekin 
sarituko dute. Horrez gain, 
zozketak eta welcome packs-ak 
egongo dira.

3D inprimagailua
Beste gune batean 3D inpri-

magailua jarriko dute eskura, 
publikoak baliatu dezan disei-

nu propioak sortzeko eta bere 
erabilpen praktikoa ezagutze-
ko.

Hitzaldiak
Edonola ere, jarduera horiek 

guztiak etengo dira hitzaldiak 
entzun ahal izateko. Bisons Ec-
lubeko kideek argitu dutenez, 
solasaldien helburua da jen-
de gazteak ulertzea kirol elek-
tronikoak badirela aukera pro-
fesionala eta arduraz jokatzea 
ezinbestekoa dela.

Hizlariak izango dira Igna-
si Abad Bilbo Bisonseko edu-
kien zuzendaria, Uxue Tome 
aiaraldearra eta Bilbo Bison-
seko kidea (sektoreko langile 
gisa mintzatuko da), Nerea Vie-
jo emakumezkoen kirol elek-
tronikoen Keres Klubaren zu-
zendaria eta Marta Bueno ki-
rol psikologoa (kirol elektroni-
ko klub baten egitura azaldu-
ko du).

Bisons Ecluba
Bilboko kirol elektroniko 

kluba 2021ean sortu zuten eta 
geroztik parte hartze oso lehia-
korra izan du League Of Legends 
txapelketa profesionalean. Me-
diapro da lehiaketa horren ja-
bea eta bilbotarrek Ibai Lla-
nos edota Gerard Piqueren tal-
deen aurka jokatzen dute ber-
tan, besteak beste.

Ibilbide laburra egin badu 
ere, Bisonsek Euskalduna Jau-
regia baliatu du (han dute egoi-
tza) 500 eta 600 laguneko ekital-
diak antolatzeko eta ildo ani-
tzak jorratzeko: hezkuntza, 
joko arduratsuaren sustape-
na, edukien sorkuntza...

Izan ere, Bilboko klubeko 
arduradunek azpimarratu zu-
ten euren burua ikusten dutela 
entretenimendu iturri gisa eta, 
ildo horretan, Netflix edo tele-
bistak direla aurkari zuzenak, 
beste klubak baino.

Uxue Tome Vivanco artziniegarrak hartuko du hitza egunean. Aiaraldea.eus

GIMNASIA ARTISTIKOA

Espainiako Banakako 
Base Txapelketan 
aritu dira Aresketa 
Gimnasia Klubeko 
hiru kide

Testua 
Txabi Alvarado Bañares

Pozik itzuli dira Aresketa Gim-
nasia Klubeko kideak Iruñan 
eginiko Espainiako Banaka-
ko Base Txapelketatik. Bertan 
aritu dira Amurrioko taldeko 
hiru kide: Aroa Elejalde, Haizea 
Ugarte eta Maddi Pasquier. “Az-
ken honentzako bere lehenengo 
estatu mailako txapelketa izan 
da”, goraipatu du Elisabet An-
dak. “Urduritasuna eta bertan 
egotearen presioa ariketetan na-
baritu arren, tapizetik irribarre-
tsu atera ziren hirurak”. 

Gauzak hala, eginiko lanaz 
“harro” daudela nabarmendu du 
klubeko entrenatzaileak, “izan 
ere, abendutik egon dira txapel-
keta hau prestatzen”. 

Proba gehiago
Bestalde, Aresketako gizonez-

ko gimnasta bakarrak, Jon Ri-
verak, Espainiako Txapelketan 
aritzeko txartela eskuratu du. 
Santandarren izango da hitzor-
dua, ekainaren 21ean eta 22an. 

Horrez gain, beste hainbat 
probetan ere arituko dira Ares-
ketako gimnastak. Arabako Es-
kola Kiroletako finaletan parte 
hartuko dute hurrengo astean. 
Maiatzaren 6an benjaminen 
txanda izango da, eta kimuena 
hurrengo egunean. “Kimuak A 
taldea Euskadiko eskolarteko jo-
koetarako txartelaren bila lehia-
tuko da”, nabarmendu du An-

dak. “Helburu berarekin arituko 
dira hurrengo igandean, maia-
tzaren 14an, Haurrak A talde-
koak eta banakako gimnastak. 
Momentuz Irune Ugartek badu 
lehiaketa honetarako txartela 
ziurtatuta”. 

Maiatzaren 13an, aldiz, Ama-
teur finala izango da Amurrion, 
14:00etatik aurrera. Bertan ari-
tuko dira Kadete A eta B taldeak. 
Banakako kirolariek ere zapal-
duko dute tapiza, eta ekainaren 
3an Durangon egingo den Eus-
kadiko Txapelketara igarotzea 
izango dute helburu, “baita Ju-
benil B eta Senior B banakako 
gimnastek ere, Ibone Moralesek 
eta Nahia Riverak”.

Gauzak hala, “ilusioz” ekingo 
diote Aresketako kideek denbo-
raldi amaierari, Andak ziurta-
tu duenez. 

Elisabet Anda eta Maddi Pasquier, txapelketaren une batean. Aresketa Kluba

kirola
MOTORRA

Matxura batek ilundu 
zuen Eneko Banderas 
motor gidari laudioarraren 
debuta Espainiako Kopan

Testua 
Aitor Aspuru Saez

Debut gazi-gozoa izan zuen 
apirilaren 21ean eta 22an Ene-
ko Banderasek Espainiako Ko-
pan. Aurten maila igo eta pun-
tako gidariekin lehiatu behar 
da laudioarra, baina ez du pres-
taketa egokiena egiteko tarte-
rik. Alde batetik, lesio bat ager-
tu zitzaion lepoan denboraldia 
hasi baino lehen eta horrek 
zaildu dio entrenamenduak 
egitea eta abiadura biziagoan 
gidatzea. Bestalde, entrena-
mendu saio batean erori eta 2. 
eta 3. graduko erredurak izan 
zituen.

Maila aldaketa
Hala ere, aurrekariak ez zi-

ren oztopo izan Valentziara 
bertaratzeko apirilaren 21ean 
Espainiako Kopan lehiatze-
ko. Lehen eguneko lasterke-
tan Banderasek nabaritu zuen 
maila aldaketa. Hain zuzen, 
laudioarrak ikusi zuen bere 
aurkariak abiadura handiago-
tan mugitzen zirela zirkuituan 
eta, bere ustez, entrenamendu 
faltaren emaitza izan zen de-
soreka.

Edonola ere, larunbateko las-
terketan Banderasek bere mar-
kak hobetu zituen eta abiadu-
ra aregotu zuen aurreko egu-
narekin alderatuta. Zehazki, 36 
gidarien artean 18. kokatu zen 
sailkapenean. 

Aintzat hartu beharra dago 

laudioarrak berak aitortzen 
duela aurten maila askoz lehia-
korragoa dela eta Espainiako 
Kopan ez duela errepikatuko 
iaz XZ Cupen lortutako garai-
pena.

Baikor
Gauzak horrela, Banderasen 

xedea da 15. postuan amaitzea 
denboraldia. Ondorioz, larun-
batean bere helburutik gertu 
geratu zen, eta pozik, gainera, 
baina igandean ezin izan zuen 
proban parte hartu, motorrak 
matxura izan baitzuen eta me-
kanikoek ez zuten izan aukera 
makina konpontzeko.

Dena den, laudioarra alde 
positiboarekin geratu da, eta 
nahiz eta xedea ez bete, bere 
buruari erakutsi dio abiadura 
bizian gidatzeko gai dela.

Drumgorri aretoan egin zuen bere taldearen aurkezpena Eneko Banderasek.

Aurre-
denboraldian 
lesio larriak 
izan ostean, 
zalantzekin 
hasi zuen 
txapelketa 
motor 
gidariak, 
eta emaitza 
onak lortzen 
ari zenean, 
ibilgailuak 
matxura izan 
zuen

herriko plaza

DENBORAPASEN SOLUZIOAK Sudoku, hitz-gurutzatu eta hitz gezidunen soluzioak webgunean ikusgai: http://www.aiaraldea.eus/users/denborapasak

Zozketa

ERRAZA

Denborapasak
OSO ZAILA

Piszifaktoria ideien laborategiak Gasteizko Printzipal Antzokian estreinatuko du obra maiatzaren 10ean 19:30ean.
Parte hartzeko sartu www.aiaraldea.eus atarian Zozketaren data: Maiatzak 9, 15:00etan

Hau ez da gerra bat 
ikuskizunaren estreinaldirako 
sarrera bikoitza

Alma
Alma, zure urtebetetzea hurbiltzen 
ari da. Zorionak zure familia eta 
lagunen partetik!!!

Familia eta lagunak Idatzi zure mezua eta bidali argazkia agurrak@aiaraldea.eus helbidera eta Aiaraldea.eus atarian plazaratuko dugu. 
Maiatzaren 17an argitaratuko da hamabostekariaren hurrengo zenbakia. 

@
BIDALI 
ZURE
ZORION  
AGURRA! 

IRAKURKETA 
GUNEA

JOSI ETA JOSI
Idazlea: Itziar Moreno Martinez
Argitaletxea: Txalaparta
Zelan landu emakumeren nazioarteko eguna 
haurrekin? Nondik dator? Zergatik aldarrikatzen 
dugu? Haurrekin emakumeen borroka landu 
ahal izango da ipuin ilustratu honen bitartez. 
Clararen istorian murgilduz emakume 
borrokalarien historian sartuko gara.

KARL MARXEN KAPITALA
Textuaren egokitzapena: Joan R. Riera
Ilustrazioak: LilianaFortuny
Argitaletxea: Txalaparta
Gaur egungo klabe eta kontzeptu ekonomiko 
asko ulertzeko aukera ematen digun ipuina 
da hau. Karl Marxen teoriak haurrei (eta ez hain haurrei) ulertzeko ipuina 
dugu. Benetako istorio bat kontatzen hasten da ipuina eta mundua 
ulertzeko modua erakusten digu.

Pantailak eta haurrak banatu ezin daitez-
keen bi mundu dira gaur egun. Pantailak gure 
etxeetan sartu dira eta geratzeko asmoa dute. 
Gaur egun etxe guztietan daukagu pantaila 
bat gutxienez eta haurrek ezin hobeto erabil-
tzen dute.

Argi dugu pantailak ez direla batere osa-
suntsuak haurrentzako. Ikerketa ezberdinek 
gaixotasun batzuen oinarria direla diote. Au-
tismo konkretu baten piztaile dela diote ikerke-
tek, haur hauek jaiotzean denbora asko ema-
ten omen dute pantailen aurrean eta ez dira 
oso begiratuak izaten. Beraz, pertsonekiko eta 
begirada finkatzeko arazoak izaten dituzte. 
Miopia ere oso lotuta omen dago pantailen 
erabilerari. 

Euskararen erabilerari arreta jartzen badio-
gu, pantailetatik jasotzen diren mezu gehienak 
erdaretan daude eta beraz, oso zaila da euska-
raren lanketa bat egitea haurrekin. Oso eduki 
gutxi sortzen dira euskaraz.

Beraz, pantailak txarrak dira osasunerako 
eta gainera euskararen transmisioan traba 
dira.  

Honen aurrean, zer egin daiteke? Bide bat 
debekuan oinarritzea izan daiteke. Modu ho-
netan pantailak etxetik atera eta debekua era-
ginkorra izateko baldintza helduak zein hau-
rrek ere pantailetatik at bizitzea da. 

Beste bide bat pantailak gure egunerokota-
sunean modu egokian txertatzea da. Haurrek 
pantailak ikusteko denbora tarte mugatuak 
izatea, edukiaren kontrola helduak izatea, 
xantaiekin ez nahastea... Garrantzitsuena, or-
dea, norberaren burua ez epaitzea izango da. 
Kontzientzia hartu pantailen ezegokitasunez 
eta hazkuntzan aurrera egin. 

HEZKUNTZA FAKTORIA
KOKORIKO

Pantailak

 JOLAS GUNEA
UDALEKUAK
UDAN ZER?
Badator uda garaia eta berarekin batera udalekuak. 
Udalekuetan haurrek jolastu, ikasi, esperimentatu, 
beste haur batzuk ezagutu, betiko lagunekin 
harremana sendotu... denetik egiten dute.

Udalekuak haurrentzako sortuak diren arren, gaur 
egun  gurasoen kontziliazio eta haurren beharren 
arteko nahasketa bat izaten ari dira. Haurrentzako 
egiten dira, baina ordutegiak gurasoei begira 
antolatzen dira.

Hamaika udaleku ezberdinen artean aukeratzea ez da erraza izaten, gaua pasatzeko udalekuak 
daude, goizekoak bakarrik, goiz eta arratsaldea hartzen dutenak... 

Lehengo eta behin, haurrari galdetu behar zaio ea zein udalekuetan parte hartu nahi duen, 
dagoen eskaintzatik non gustatuko litzaiokeen parte hartzea. Hurrengo pausua familiaren 
baldintzei ondo doitzen zaion ikustea izango da.

Kontuan izateko beste gai garrantzitsu bat udaleku horren ekintzaren diseinua izango da, 
ea haurraren hazkuntza prosezuari begiratzen dion edo estandarizatutako ekintzak egiten 
dituzten. Ea eskaintza haurren beharretatik oinarritzen den, alegia. Zein hizkuntza erabiltzen 
den, gatazka baten aurrean zeintzuk diren udalekuaren tresnak horri aurre egiteko. Azken 
finean, udaleku horren egunerokotasuna aztertzea eta ikustea haurrarentzako egokia den. 
Azkenik, dena ondo aztertu eta dagoen eskaintza zabalean apuntatu.

TXORI-JANLEKUAK
AZALPENA:

Txorientzako janleku ezberdinak sortu daitezke. 
txori bakoitzak modu ezberdinean jaten baitu.

Plastikozkoak, egurrezkoak, alanbrezkoak... 
Alanbre batean fruitu lehorrak sartuta, edo 

kutxatxo bat sortuz egin daitezke janlekuak.
Proposamena, txoriak aztertzea da, zelan 

jaten duten ikustea. Badaude txori batzuk jateko 
geratzen direnak, beste batzuk hegan egin 
bitartean hartu egiten dute janaria.

Beraz, lehenengo txoriak ikusi, aztertu, behatu... 
beraien kantuaz gozatu. 

Eta gero jaten emateko modua eraiki. Material 
ez bioerabilgarriekin egiten bada, kontuan hartu 
denbora batean kendu egin beharko dela.

AIARALDEKO HEZKUNTZA FAKTORIA

SOLUZIOAK

Kontra

EGUNKARI HAU LAGUNTZEN DUTE:

Mundutik Aiaraldera
ALEMANIA

DESKRIBAPENA

16 estatu federatuk 
osatzen dute Alemaniako 
Errepublika Federala. 
Saxonia Beherea da 
horietako bat, eta bertakoa 
da Aiaraldea bisitatu duen 
memoria historikoko 
taldea. Ver.di sindikatua, 
aldiz, Alemaniako bigarren 
sindikaturik handiena 
da. 2,1 milioi afiliatu ditu 
eta zerbitzuen sektorean 
dihardu.

AZALERA

357.375 kilometro koadro.

BIZTANLEAK

84,2 milioi biztanle.

HIZKUNTZAK
Alemaniera. 

Argitaratzailea: 
Aiaraldea Kooperatiba Elkartea
Tirada: 10.000 ale. 
Maiztasuna:  Hamabostekaria
Lege gordailua:  BI-1230-2013 
Posta elektronikoa:
egunkaria@aiaraldea.eus
agenda@aiaraldea.eus
erredakzioa@aiaraldea.eus
Publizitatea: publizitatea@aiaraldea.eus
Tlfnoa: 688 62 53 94
Helbidea: Errotari kalea 4-8 pabilioia, 
Laudio. Araba. 01400
Telefonoak: 94 656 85 54/688 62 59 00 
Web-gunea: www.aiaraldea.eus
ERREDAKZIO OHARRA: Aiaraldea 
Aldizkariak ez du bere gain hartzen 
iritzi artikuluetan, zein egindako 
elkarrizketetan adierazitakoaren 
erantzukizuna.

ESKER BEREZIAK BANATZAILE 
BOLUNTARIOEI:
Sofia Cisneros, Aitziber Alava, Josu 
Zabala, Iraia Pereiro, Genma Corbella, 
Endika Arribas, Christian Alemany, 
Gartzen Garaio, Aitor Fernandez, 
Jon Catalan, Iñaki Larrakoetxea, Jabi 
Asurmendi, Lander Ria, Xabi Ugalde
Alberto Gutierrez, Eunate

Astebete igaro dute Hubert 
Brieden eta Huberto Wolfek Eus-
kal Herrian, Baskale elkarteak 
antolatutako bisita batean. El-
karte horretako kidea da Klaus 
Armbruster. Hannoverko memo-
ria historikoko taldeko eta Ver.
di sindikatuko kideek hartu dute 
parte bidaian. Memoria histori-
koan sakontzea izan da bidaia-
ren helburu nagusia, baina Aia-
raldera ere bertaratu dira, bes-
telako helburu batekin: Tubace-
xeko grebaren nondik norakoak 
ezagutzea. 

Zer dela eta etorri zarete Eus-
kal Herrira?

Humbert Brieden: Memoria his-
torikoari lotutako talde bateko 
kideak gara gu. Nazismoa iker-
tzen gabiltza 1981. urtetik. Ale-
maniako historia militarra iker-
tzen ari gara, Hannoverreko zo-
naldean. Konturatu gara bertatik 
hurbil bazegoela naziek erabili-

tako aeroportu bat, eta bertatik 
atera zela Kondor Legio ospe-
tsua.  Hegazkin bonbardeatzaile 
astunen pilotuen %70 entrenatu 
zuten aeroportu horretan, Wuns-
torfeko udalerrian dagoena. Ber-
tatik joan ziren Madril eta An-
daluziako hainbat zonalde bon-
bardatzera, baita Gernika ere.  
Hainbat liburu argitaratu ditugu 
ikertutakoa plazaratzeko. 

Horrez gain, Alemaniako esta-
tuak pilotu horiekiko izandako 
tratua ere  aztertu dugu. Isilta-
sun handiarekin egin dugu topo. 
Jende orok esaten zigun ez zire-
la Espainian egon eta ez zutela 
Guda Zibilean parte hartu. Bai-
na oso ageriko probak aurkez-
tu genituen, eta azkenean onar-
tu behar izan dute pilotu horien 
parte hartzea.  

Horrez gain, Euskal Herriare-
kin loturak garatzeari ekin dio-
gu, Gernikarekin batez ere. Jen-
de elkartrukea egin dugu. Ale-

maniako jende bat Gernikara 
joan gara eta hemengo jende bat 
Alemaniara etorri da. 25 urte 
daramatzagu bidaiak egiten eta 
bonbardaketaren urteurreneko 
ekitaldietan parte hartzen.

Klaus Armbruster: Duela 10 urte 
ezagutu genuen elkar, eta Baska-
le elkarteko kideok euren era-
kusketa bat itzuli dugu euskara-
ra, Kondor Legioaren historia-
ri buruzkoa. Euskal Herriko eta 
Kantabriako 40 udalerritan egon 
da ikusgai, baita Laudion ere. 

Humbert Brieden: Horrez gain, 
Ver.di sindikatuarekin aritu gara 
elkarlanean, zerbitzu publikoen 
esparruan aritzen dena, eta bi-
daiak antolatu ditugu elkarre-
kin. Bidai honetako parte har-
tzaile gehienak sindikatuko ki-
deak dira, jubilatuak gehienbat. 

Aiaraldera, aldiz, bertako 
langile mugimenduaren non-
dik norakoak ezagutzera eto-

rri zarete, Tubacexeko greba 
batez ere. 

Klaus Armbruster: Orain arte 
bidaiak memoria historikoaren 
gaian zentratu dira batez ere. 
Orain, ikusita bidaian sindika-
lista askok parte hartzen zutela, 
apur bat ireki egin dugu, langi-
le mugimenduaren, greben edo-
ta mugimendu sozialen gaiak ere 
jorratzeko. Hor sortu zen Aiaral-
dea bisitatzeko ideia. 

Alemanian badute Tubacexe-
ko grebaren berri?

Klaus Armbruster: Bidaian eto-
rri direnetako batzuk asko daki-
te gaiari buruz, eta beste batzuk 
oso gutxi edo ia ezer ez. Grebaren 
arrakastari eta horren atzean da-
goenari buruzko hainbat artiku-
lu atera dira Alemaniako ezke-
rreko prentsan. Ez zen enpresa 
bateko greba hutsa izan, eskual-
de osoko mugimendu soziopoli-
tiko bat baizik. 

“Tubacexeko grebak oihartzuna izan du 
Alemaniako ezkerreko prentsan”

Klaus Armbruster,
Hubert Brieden eta
Huberto Wolf 

GREBAREN NONDIK NORAKOAK EZAGUTZEA

